
MINUTI

Il-Minuti tal-Laqgħa Nru 61, li saret fit-13 ta’ Mejju, 2020 ġew konfermati.

EŻAMI TAL-KONTIJIET TAL-AWTORITÀ MALTIJA GĦAT-TURIŻMU GĦAS-SENA 2018 (KONT.)

IĊ-CHAIRPERSON (Onor. Beppe Fenech Adami): Insellmilkom. Nistgħu ngħaddu għall-item li għandna fuq l-aġenda llum u nitlob li jissejjaħ fil-Kamra s-Sur Paul Bugeja sabiex ikompli jagħti d-depożizzjoni tiegħu u jwieġeb għall-mistoqsijiet tal-Membri ta’ dan il-Kumitat. 

Is-Sur Paul Bugeja daħal fil-Kamra tal-Kumitat.

IĊ-CHAIRPERSON:  Sur Bugeja, ninfurmak li għadek bl-istess ġurament li ngħatajt il-ġimgħa l-oħra. 

Hawn domandi? L-Onor. Chris Said.

ONOR. CHRIS SAID: Sur Bugeja, il-ġimgħa l-oħra tlabtek sabiex iġġib xi dokumenti li kont qiegħed nagħmel riferenza għalihom. Irnexxielek iġġibhom?

IS-SUR PAUL BUGEJA:  F’dan l-istadju dik l-informazzjoni qiegħda għand il-Malta Tourism Authority (MTA). Li  nista’ ngħid hu li f’dak il-perjodu meta kien qed isir il-planning għamilna diversi meetings interni man-nies tekniċi li huma esperti fejn jidħol il-branding u n-nation’s branding  u marketing u l-ex kollega tiegħi, is-Sur Vella, jista’ jispjega iktar fid-dettall dwar il-planning li sar. Biss nista’ nikkonferma li saru diversi laqgħat interni fejn jidħol dan il-kuntratt.

ONOR. CHRIS SAID: Min kien imexxi dawn il-laqgħat interni?

IS-SUR PAUL BUGEJA: Internament jiena, imbagħad is-Sur Leslie Vella jieħu over fejn jidħol id-dettall, imma konna tlabna għal marketing material li jissemma fil-kuntratt kif ukoll għal materjal li kien qed jiġi mogħti lura lill-kumpanija, għax il-kumpanija kienet qiegħda tikkorrispondi fejn jidħol materjal tal-MTA. 
ONOR. CHRIS SAID: Il-pjan li kellu jsir għas-sentejn ta’ wara skont il-kuntratt li sar ma’ VistaJet sibtu? Għandek kopja tiegħu?

IS-SUR PAUL BUGEJA: Le, dak huwa d-dokument li qed nirriferi għalih u li sar fuq il-pjanijiet tas-sentejn ta’ wara. Kien qed isir sena b’sena. 

IĊ-CHAIRPERSON: Jiġifieri mill-verifiki li għamilt mill-ġimgħa l-oħra sal-lum jirriżultalek li saru dawn il-marketing plans.

IS-SUR PAUL BUGEJA: Saru laqgħat interni biex jiġu diskussi dawn il-marketing plans.

IĊ-CHAIRPERSON: Nista’ nifhem li forsi m’għandekx aċċess għalihom, però stajt tivverifika matul din il-ġimgħa jekk...? Marketing u media plans mhumiex laqgħat imma pjanijiet, jiġifieri nimmaġina li fl-aħħar tal-proċess ikun hemm dokument li jgħid li wara diversi laqgħat “dan” huwa l-marketing plan u “dan” hu l-media plan. Irriżultalek jekk jeżistux dawn il-plans? Forsi mhux qegħdin fil-pussess tiegħek. 

IS-SUR PAUL BUGEJA: Le, mhumiex fil-pussess tiegħi.

IĊ-CHAIRPERSON: Imma taf jekk jeżistux?

IS-SUR PAUL BUGEJA: Kif diġà għedt, is-Sur Vella jkun jista’ jispjega eżattament f’iktar dettall  u b’mod aktar tekniku minni. 

IĊ-CHAIRPERSON: Imma inti taf jekk jeżistux jew le?

IS-SUR PAUL BUGEJA: Le, m’għandix din l-informazzjoni.

IĊ-CHAIRPERSON: Ma staqsejtux lis-Sur Vella? 

ONOR. GLENN BEDINGFIELD: Naħseb li hemm xhieda oħrajn li forsi jkunu f’pożizzjoni aħjar biex jirrispondu.

ONOR. CHRIS SAID: Jiġifieri dan il-pjan tas-sentejn sussegwenti, żewġ pjanijiet li suppost saru...

IS-SUR PAUL BUGEJA: Sena waħda għax fl-2018 jien ma kontx involut. 
ONOR. CHRIS SAID: Tal-2017 inti qatt ma rajtu.

IS-SUR PAUL BUGEJA: Qatt ma wasal għall-konoxxenza tiegħi bil-miktub kif qegħdin titolbuh intom, però ma jfissirx li ma kienx hemm. 

ONOR. CHRIS SAID: Kellna wkoll il-kwestjoni tat-talba għall-fondi supplimentari. Minn min saret din it-talba, u għandek id-dokumenti għal din it-talba?

IS-SUR PAUL BUGEJA: Kienet issir kull sena mill-MTA tramite l-Ministeru lill-Ministeru għall-Finanzi. 

ONOR. CHRIS SAID: Jiġifieri l-MTA ma kenitx tidħol fit-talba għall-fondi supplimentari, it-talba kienet issir mill-ministeru. 

IS-SUR PAUL BUGEJA: Le, kienet issir mill-MTA through the ministry.

ONOR. CHRIS SAID: U mill-MTA min kien jagħmilha? 

IS-SUR PAUL BUGEJA: Jiddependi. Kif diġà għedt, dik ta’ sena sħiħa kienet issir mis-Sur Leslie Vella, li huwa d-Deputy Chief Executive Officer.  Konna nitkellmu ovvjament dwar x’inhi l-istrateġija, kellna t-tourism policy li kienet ġiet żviluppata fl-2016, il-growth plans, u marbuta magħha mhux biss it-talba supplimentari, imma iktar il-pjan ta’ żvilupp li konna qegħdin nipproġettaw u l-fondi li kien hemm mitlubin biex isostnu l-pjanijiet tagħna. 

ONOR. CHRIS SAID: Fuq il-kuntratt ta’ VistaJet, fl-ewwel sena tiegħu, fejn allura inti kont Chief Executive Officer (CEO),  saret talba ad hoc? 

IS-SUR PAUL BUGEJA: Meta tgħid “ad hoc”, xi trid tfisser?

ONOR. CHRIS SAID: Jiġifieri saret talba mill-MTA through l-Ministeru għat-Turiżmu lill-Ministeru għall-Finanzi biex iżidilkom €1.5 miljun għax ma kellkomx provdut fil-baġit għal dan il-kuntratt li dħaltu għalih.  Għax dan ma kienx previst meta ppreparajtu l-baġit għall-2016. Hux hekk?

IS-SUR PAUL BUGEJA: Ma kellniex fondi biżżejjed għalih.

ONOR. CHRIS SAID: Allura riedet issir it-talba.  U saret talba ad hoc, jiġifieri fuq hekk biss?

IS-SUR PAUL BUGEJA: Kien bħala parti mis-somma totali addizzjonali li tlabna.

ONOR. CHRIS SAID: Mr Chairman, min-naħa tiegħi m’għandix aktar domandi dwar il-kuntratt ta’ VistaJet, però għandi xi mistoqsijiet x’nagħmel fuq punti oħrajn.

IĊ-CHAIRPERSON:  Aktar domandi?  L-Onor. Bedingfield.

ONOR. GLENN BEDINGFIELD: Sur Bugeja, nifhem li dawn l-accounts ikunu audited u mqiegħda fuq il-Mejda tal-Kamra. L-Awditur tal-MTA irrileva xi punti? Kellu xi jgħid dwar dan il-kuntratt? Ħass li kellu jiġbed l-attenzjoni tal-MTA dwaru? Kellu xi tip ta’ reazzjoni?

IS-SUR PAUL BUGEJA: Jien li nista’ nirriferi huwa għall-accounts tas-sena 2016 li ġew ippreżentati lill-Parlament fl-2017 u nista’ ngħid li ma kien fihom l-ebda rimarka f’dak ir-rigward. Fis-snin ta’ wara ma kontx fl-MTA. 

ONOR. GLENN BEDINGFIELD: Jiġifieri inti ma kontx fl-MTA fi żmien ta’ dawn l-accounts li qegħdin niddiskutu, ċioè l-accounts tal-2018?

IS-SUR PAUL BUGEJA: Le, jien spiċċajt fil-bidu tal-2018. 

IĊ-CHAIRPERSON:  Aktar domandi?  L-Onor. Zrinzo Azzopardi.

ONOR. STEFAN ZRINZO AZZOPARDI (Segretarju Parlamentari għall-Fondi Ewropej):  Sur Bugeja, sempliċement biex nikkjarifikaw il-parametri, tista’ tgħid lill-Kumitat meta nħtart bħala CEO u meta temmejt il-kariga tiegħek?

IS-SUR PAUL BUGEJA: Bdejt f’Settembru 2014 u spiċċajt f’Marzu 2018. 

ONOR. STEFAN ZRINZO AZZOPARDI: F’dak iż-żmien il-Ministeru għat-Turiżmu kien jinkorpora fih ukoll l-avjazzjoni?

IS-SUR PAUL BUGEJA: Iva, l-avjazzjoni kien jagħmel parti mill-Ministeru għat-Turiżmu.

IĊ-CHAIRPERSON:  Aktar domandi?  L-Onor. Bartolo.

ONOR. CLAYTON BARTOLO (Segretarju Parlamentari għas-Servizzi Finanzjarji u l-Ekonomija Diġitali): Sur Bugeja, il-ġimgħa l-oħra ntqal kemm-il darba f’dan il-Kumitat li fl-artikli li ġew ippreżentati lilna, Malta ma ssemmiet qatt fejn tidħol VistaJet u ppruvajna nispjegaw ftit il-kunċett ta’ branding. Waħda mill-mistoqsijiet li għamilt il-ġimgħa l-oħra, li nqatgħet f’nofsha, kienet dwar id-differenza bejn branding, marketing u reklami. Tista’ forsi tispjegalna ftit?

IS-SUR PAUL BUGEJA: Nerġa’ ngħid li l-aħjar espert dwar dan huwa Leslie Vella, imma la qed titlobni se nispjega ftit aktar fid-dettall. L-advertising huwa sempliċement reklamar fejn tkun trid twassal messaġġ b’mezzi differenti, imma ħafna drabi tirreklamah inti, tgħidu inti u l-messaġġ twasslu kif trid inti. Fejn jidħol branding, qegħdin nitkellmu fuq messaġġ iktar fond, jiġifieri filwaqt li fl-advertising iktar qed tbigħ prodott, il-branding qed tbigħ xi ħaġa iktar ħolistika, qed tbigħ l-ispirtu u l-messaġġ li trid twassal li min qed jirċevih se jkollu iktar konnessjoni miegħek, mhux biex jixtri xi ħaġa partikolari, imma biex iħossu iktar parti integrali minn dak li eventwalment se toffrilu. Kif ippruvajna ngħidu dakinhar, kien hemm diversi branding exercises li għamlet l-Awtorità, u dejjem ikun messaġġ ta’ jew li pajjiż huwa ospitabbli, jew pajjiż li lest jagħmel il-business u faċli biex isir il-business fih, jew pajjiż li huwa multikulturali. Jiġifieri ma tkun qed tbigħ xejn partikolari, ma tkunx qed tbigħ prodott, imma tkun qed tbigħ messaġġ biex eventwalment min qed jara u min qed jisma’ ikollu dik ix-xewqa li jżur il-pajjiż. 

ONOR. CLAYTON BARTOLO: Fost dawn l-artikli hawnhekk, fejn għal kuntrarju ta’ dak li ntqal tissemma ħafna drabi Malta, hawn wieħed partikolari li deher fil-Forbes – li m’għandhom bżonn ebda introduzzjoni – li huwa datat 30 ta’ Lulju 2016 fejn jgħid “from Beyonce to Zlatan Ibrahimović - Putting Malta on the Aviation Map”. Fl-opinjoni tiegħek din hija xi ħaġa tajba li jkollna bħala pajjiż?

IS-SUR PAUL BUGEJA: Huwa tajjeb iktar għax qed jgħidu xi ħaddieħor u m’aħniex qegħdin ngħiduh aħna.  Dak fil-fatt huwa l-co-branding, u l-messaġġ irid isir konsistenti, għax il-kriterji ta’ branding huma li tibni konsistenza, u mhux daqqa tgħid ħaġa u daqqa tgħid oħra, u li tassoċja ruħek, jew xi ħaddieħor jassoċjak, ma’ xi ħaġa li hija ‘l fuq minnek jew parallela miegħek.

ONOR. CLAYTON BARTOLO: F’dan l-istess artiklu ta’ Forbes, apparti dawn iż-żewġ ismijiet li semmejna, ġejna assoċjati ma’ Mariah Carey, Hugh Jackman u The Rock, li kollha huma nies magħrufin mad-dinja kollha u li kienu parti mill-agreement li sar. Sur Bugeja, inti tal-opinjoni li Malta ma ssemmiet imkien jew inkella li ma ħadna xejn minn dan l-agreement?

IS-SUR PAUL BUGEJA: Kien hemm ħafna riferenzi għal Malta u, kif diġà għedt, issa jkun hawn il-kollega li jkun jista’ jagħti informazzjoni b’aktar dettall. Forsi huwa diffiċli li wieħed ipoġġi valur fuq dan għax meta tkun qed tissemma ma’ nies bħal dawk, ikollu valur li ma tistax tikkwantifikah. U l-istess fejn jidħol branding.  Huwa diffiċli li tagħti valur lil brand exercise. Dan huwa eżerċizzju li jew trid tagħmlu jew ma tridx, ma tistax tagħmlu in half measures. 

IĊ-CHAIRPERSON:  Aktar domandi?  L-Onor. Alex Muscat.

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet): Sur Bugeja, fakkarni ftit, jekk jogħġbok, meta kont CEO tal-MTA.

IS-SUR PAUL BUGEJA: Minn Settembru 2014 sa Marzu 2018. 

ONOR. ALEX MUSCAT: Tista’ tgħidli x’kienu l-main achievements fil-qasam turistiku minn meta ħadt over int sa meta mbagħad komplejt bil-karriera tiegħek x’imkien ieħor?

IS-SUR PAUL BUGEJA: F’dak il-perjodu saru ħafna attivitajiet.  Pereżempju twaqqaf l-Insolvency Fund li kien ilu pendenti għal diversi snin. 

ONOR. ALEX MUSCAT: X’inhu dan l-Insolvency Fund?

IS-SUR PAUL BUGEJA: Insolvency Fund jirriferi għall-garanzija li tingħata mill-operatur lill-klijent Malti li jkun se jsiefer li jekk tinqala’ xi ħaġa u jfalli jieħu flusu lura. Kienet ġiet imwaqqfa struttura, li kif għedt kienet ilha pendenti s-snin, biex ikun hemm dan il-fond. Saret ukoll renewal tal-policy.

ONOR. ALEX MUSCAT: Il-policy tat-turiżmu?

IS-SUR PAUL BUGEJA: Iva, il-policy tat-turiżmu in ġenerali. Ovvjament tkellimna mal-istakeholders, kien hemm proċess relattivament twil li ma jsirx kull sena, imma jsir mill-inqas kull ħames snin u jiġi updated b’mod regolari.

ONOR. ALEX MUSCAT: Jekk nista’ nistaqsik ftit fuq dik il-policy. Jiena nifhem li t-turiżmu f’pajjiżna xi ftit jew wisq dejjem kellu xi forma ta’ strateġija. X’kienu l-kambjamenti prinċipali li inti ħassejt li għandhom jidħlu fl-istrateġija tagħna fuq it-turiżmu?

IS-SUR PAUL BUGEJA: Kif għedt tajjeb inti, aħna ma bdejniex mix-xejn, imma bdejna fuq pjan li kien diġà sar qabel, li kien ikopri l-perjodu l-2012 sal-2016, u bnejna fuqu. F’dik l-istrateġija kien hemm diversi aspetti li aħna bnejna fuqhom u oħrajn li ridna nżidu. Waħda minnhom kienet li nnaqqsu l-istaġjonalità; aħna ma ridniex biss il-volum imma ridna nqassmuhom matul is-sena. Fil-fatt fl-2015 jien qiegħed on record ngħid – u ġejt ikkwotat f’ġurnal – li aħna nistgħu nilħqu t-2.8 miljun turist. Dak iż-żmien konna lħaqna l-1.6 miljun turist, imma meta għedt hekk kont qisni għedt xi ħaġa li kienet ġejja mill-qamar, imma fil-verità sas-sena l-oħra konna kważi lħaqna dak in-numru u hija ħasra li ma stajniex inkomplu nibnu fuqu. L-iktar importanti għalina kien li nibnu fuq il-volum u li dan jitqassam matul is-sena. M’għandix id-dettalji eżatt ta’ kemm inbidlet l-istaġjonalità, imma definittivament kien hemm shift qawwi fejn tidħol l-istaġjonalità, u sakemm kont hemm jien nista’ ngħid li l-focus tagħna dejjem kien li kemm jista’ ikun, mhux ma nonfqux marketing fis-sajf, imma jekk għandna baġit nagħtuh ftit aktar weighting fix-xitwa.

ONOR. ALEX MUSCAT: X’għamiltu biex naqqastu l-istaġjonalità?

IS-SUR PAUL BUGEJA: Bdejna nagħmlu marketing b’mod speċifiku biex nolqtu ċerti segments...

ONOR. ALEX MUSCAT: Milli qed nifhem, mhux naqqastu n-numri fis-sajf biex żdiedu fix-xitwa...

IS-SUR PAUL BUGEJA: Le. 

ONOR. ALEX MUSCAT:   ...imma żdiedu drastikament fix-shoulder months.

IS-SUR PAUL BUGEJA: Hekk hu. 

ONOR. ALEX MUSCAT: U x’għamiltu biex irnexxielkom tilħqu dan?

IS-SUR PAUL BUGEJA: Kellna xhur, pereżempju f’Jannar, fejn żidna 25% fuq is-sena ta’ qabel fin-numru ta’ turisti, imbagħad fis-sajf żdied b’7% jew bi 8% ovvjament fuq month on month comparison. Pereżempju, fl-isports tourism iffukajna fuq ċerti gruppi ta’ sports li kienu jmorru pajjiżi oħrajn, b’mod speċjali fil-każ tal-futbol,  u li mbagħad bdew jiġu Malta. Xi wħud minnhom kienu jġibu timijiet ftit iktar ta’ kwalità li kienu jiġu hawnhekk biex jittrenjaw.  Jien ma nifhimx fil-futbol imma kellna team Ġermaniż u ieħor Olandiż li ġew Malta, u l-fatt li ġew Malta huwa tip ta’ branding, fis-sens il-fatt li ġew dawk it-teams hawn Malta jfisser li għandna xi ħaġa differenti minn pajjiżi oħrajn. 

ONOR. ALEX MUSCAT: Hemm prinċipju ta’ brand association.

IS-SUR PAUL BUGEJA:  Eżattament. Ġieli kellna wkoll artisti tal-Isle of MTV li jiġu hawnhekk u aħna nesiġu mal-aġenti tagħhom li meta dawn imorru Kemmuna jew x’imkien ieħor, speċjalment fejn ikun pittoresk, joħorġu huma stess ir-ritratt għax jekk tkun qalitu Beyonce jew Lady Gaga jiswa mod, u jekk ngħidu jien jew xi ħaddieħor jiswa mod ieħor. Din hija xi ħaġa li la tista’ tikkwantifikaha u lanqas tivvalutaha; kienet parti mill-istrateġija tagħna li  kemm jista’ ikun nikkapitalizzaw minn dak kollu li jkollna għad-dispożizzjoni tagħna. 

Fejn tidħol l-istaġjonalità, kif kont qed ngħid, kull event li kien ikollna fix-xitwa – ġibna l-Lost and Found Festival li kien isir, u għadu jsir, f’Marzu, u għamilna wkoll enfasi bħala li Malta huwa pajjiż li jista’ joffri aspetti differenti tal-Milied –... Kien hemm diversi aspetti li dejjem ippruvajna nagħmlu l-marketing tagħhom.

ONOR. ALEX  MUSCAT: Dawn ikunu niċeċ turistiċi ġodda? Jiġifieri t-turist li jiġi fis-sajf u t-turist li jiġi għal-Lost and Found Festival huma differenti minn xulxin?

IS-SUR PAUL BUGEJA: Iva, huma klijenti kompletament differenti. Anke pereżempju fejn tidħol xemx.  Għalina x-xemx hija rrilevanti, imma għall-pajjiżi Nordiċi, li jkollhom ftit xemx f’Jannar, Frar u Marzu hija xi ħaġa kbira. Allura inti trid tagħżel niċċa partikolari, tagħmel pjan madwarha u tara xi jkun hemm bżonn fejn jidħol marketing u advertising biex tkun tista’ tkabbar in-numru u tnaqqas l-istaġjonalità. Parti minn dan kienu wkoll l-events. Mill-ewwel ġurnata li dħalt fl-Awtorità bdejt naħdem fuq il-calendar of events – xi ħaġa li dejjem emmint fih u li kien ilu ħafna ma jsir – għamilnih, stampajnih u anke poġġejnih online.  Minn hemmhekk baqa’ jsir kull sena u beda jsir aktar sofistikat u permezz t’hekk bdejna nippruvaw niġbru l-events kollha li jsiru f’Malta biex nagħmlu marketing tagħhom f’daqqa, u aktar minn hekk, nagħmlu marketing tagħhom bil-quddiem għax jien kont niltaqa’ mal-operaturi li jgħiduli li f’Malta jsiru ħafna events imma huma ma jkunux nafu bihom.  Qegħdin nitkellmu fuq affarijiet sempliċi, forsi event klassiku bħal dak tal-Karnival tan-Nadur, jew il-festivals taċ-ċikkulata u tal-frawli, attivitajiet li għalina neħduhom bħala li jsiru regolari, imma għat-turist, u iktar u iktar għall-operatur li jkun irid jagħmel marketing u advertisting fuqu, huma uniċi għal Malta, u anke jekk ma jkunux uniċi, huma attivitajiet li permzz tagħhom it-turist li se jiġi Malta jista’ jagħmel xi ħaġa. Illum m’għadux iż-żmien li turist jiġi għax-xemx jew għall-baħar biss, it-turist biddel il-mod ta’ kif irid jipparteċipa, u kif rajna anke f’areas oħrajn, fejn pereżempju kellek Airbnb’s, it-turist irid jieħu l-esperjenza tal-pajjiż per se. 

ONOR. ALEX MUSCAT: Ovvjament dawn l-achievements ġew għax kellkom il-baġit. Kemm kien l-average annual budget tagħkom?

IS-SUR PAUL BUGEJA: Bdejna b’madwar €40 miljun u fit-tielet sena li kont fl-Awtorità jien spiċċajna b’madwar €55 miljun.  Kull sena dejjem konna nitolbu għal iktar flus fil-baġit għax aktar ma jkollok...

ONOR. ALEX MUSCAT:  Jiġifieri dak kien il-baġit tal-MTA għall-operat kollu tagħha?

IS-SUR PAUL BUGEJA: Iva, u li jinkludi advertising, marketing, kif ukoll l-uffiċini ta’ barra minn Malta għax l-MTA għandha diversi uffiċini barra minn Malta. Fil-bidu kien hemm numru ta’  pożizzjonijiet li għamilna recruitment tagħhom bħala direttorati ta’ marketing u rajna n-numri jiżdiedu. Fil-fatt fl-2016 żidna b’10%, fl-2017 żidna bi 15% u fl-2018 żidna b’14%.  Ma naħsibx li 300,000 turist aktar f’sena... 

ONOR. ALEX MUSCAT: Huma numri kbar.

IS-SUR PAUL BUGEJA: Meta tqis il-volumi li kien hemm. Ħafna minnhom il-weighting ma kienx biss skapitu tas-sajf, għax fis-sajf dejjem żdied, imma l-weighting dejjem kien għax-xitwa. 

ONOR. ALEX MUSCAT: Ovvjament id-diskussjoni f’dan il-forum żvolġiet fuq kuntratt wieħed minn ħafna kuntratti li għandi nifhem tagħmel l-MTA, jiġifieri l-kuntratt ta’ VistaJet. Milli fhimt s’issa, intom deherilkom li għandkom tagħmlu dan l-investiment ma’ VistaJet, li kien wieħed ta’ brand association. Għaliex ħassejtu li jkun utili għal pajjiżna li jkun hemm din l-assoċjazzjoni ma’ VistaJet? 

IS-SUR PAUL BUGEJA: Din kienet branka partikolari li nafu li l-pajjiż ried ikabbar u l-Awtorità kienet qiegħda tkun parti minn dan il-growth ta’ din is-sezzjoni li l-Gvern tal-ġurnata kellu fil-policy tiegħu li jkabbar; l-avjazzjoni u l-brand association mal-avjazzjoni.

ONOR. ALEX MUSCAT: Jien qed nifhem li dan huwa settur mill-avjazzjoni mhux l-avjazzjoni b’mod ġenerali. 

IS-SUR PAUL BUGEJA: Huwa settur tal-private jets, imma mhux biex jikber is-settur tal-private jets, imma biex ikollok co-branding ma’ kumpanija li għandha ċerta kwalità, ċertu kalibru u  ċertu status għax din hija kumpanija tajba, għandha uffiċini f’diversi pajjiżi b’rappreżentazzjonijiet, u minn dak li konna qegħdin nirċievu bħala informazzjoni kellha wkoll il-potenzjal li bħala kumpanija tkompli tikber u tinvesti aktar fil-pajjiż. Fil-fatt diġà ntqal li l-kumpanija kienet Malta imma kienet qiegħda tbiddel il-head offices tagħha b’positive consequences oħrajn, kemm tal-impjegati kif ukoll tal-akkomodazzjoni. Kien hemm benefiċċji oħrajn li bħala co-branding ma nidħlux fihom, imma nifhmu li bħala pajjiż kien qed jiggwadanja wkoll minn dak il-lat. 

ONOR. ALEX MUSCAT: Intom ħadtu d-deċiżjoni li minn baġit li kien tela’ għal €55 miljun fis-sena, €1.5 miljun minnhom jintnefqu fuq dan il-kuntratt. Fl-opinjoni tiegħek kien hemm value for money? Jiġifieri kien utili għalina li nidħlu f’dak il-kuntratt?

IS-SUR PAUL BUGEJA: Nerġa’ ngħid li meta ttieħdet id-deċiżjoni kien hemm il-kollaborazzjoni u l-informazzjoni li se jkun ta’ valur. Meta tħares ukoll lejn ir-returns li għamlu huma tal-exposure lil Malta tista’ tikkonferma li kien hemm diversi ġurnali u media li ppubblikaw l-artikli tagħhom, u hemm diversi riferenzi  għal Malta.  Huma tawna l-advertising value equivalent, li għalkemm huwa mod ta’ kif wieħed jipprova jikkalkola valur, dejjem jibqa’ suġġettiv. Jekk wieħed iħares lejn il-valuri li għandna jara li huma ferm iktar minn €1.5 miljun, imma dak hu li hemm fuq il-karta. Dak li tqassam fil-media, kif hemm il-listi kollha b’riferenzi kemm għal VistaJet kif ukoll għal Malta, huwa kbir u kull sena qed ikompli jinbena. Għalhekk mhux vale la pena li tagħmel sena waħda. Anke l-kuntratti li jiena kont qed nagħmel, ġeneralment dejjem kont nitkellem fuq tliet snin – dejjem sakemm ikun hemm il-kontrolli neċessarji – l-ewwel nett għax mhux effiċjenti li kull sena kulħadd jiġi joqgħod iħabbat il-bieb għal xi forma ta’ branding, advertising, etc., u t-tieni għax trid iddaħħlu mill-ewwel fil-kalendarju tiegħek, ma tistax kull sena toqgħod tistenna, imma trid tagħmel il-marketing tiegħu biex tkun ċert li tkun qed tagħmlu fit-tul u minnu nnifsu jibni momentum. Kif rajna f’dan il-kuntratt, inbena momentum u sal-2018 kien hemm ħafna ħafna riferenzi u exposure għal Malta. 

ONOR. ALEX MUSCAT: Sur Bugeja, saru ħafna allegazzjonijiet f’dan il-Kumitat, imma fl-opinjoni tiegħek, kemm domt inti responsabbli kien hemm xi ħaġa ħażina f’dan il-kuntratt? Kien hemm xi ħaġa li ma kellhiex issir? Saret xi ħaġa bil-moħbi?

IS-SUR PAUL BUGEJA: Min-naħa tagħna ma rajna li kien hemm xejn x’naħbu, fuq kollox dan kien qed ikun ippubblikat. L-advertising ma kienx qed isir bil-moħbi u kienu anke ssemmew fil-ġurnali dak iż-żmien fejn kien hemm iktar minn riferenza waħda għal dan il-kuntratt. Jiġifieri ma kien hemm l-ebda indikazzjoni għalija u għat-team tiegħi – li jistgħu jitkellmu għalihom huma – li f’dan il-kuntratt hemm xi ħaġa li jew ma kellhiex issir jew li kienet qed issir ħażin.

ONOR. ALEX MUSCAT: Grazzi, Sur Bugeja. 

IĊ-CHAIRPERSON:  Aktar domandi?  L-Onor. Said.
ONOR. CHRIS SAID: Sur Bugeja, int qed tgħid li ma rajt xejn ħażin jew żbaljat fil-kuntratt ta’ VistaJet. Kien hemm xi ħadd li kellmek fuq il-kuntratt ta’ VistaJet u qallek li kien importanti li jsir għax huwa ta’ benefiċċju għal Malta, jew ħaġa jew oħra?

IS-SUR PAUL BUGEJA: Kif spjegajt l-aħħar darba, l-inizjattivi kienu qed jiġu diskussi flimkien mal-Ministeru tagħna min-nies – u kont irriferejt għal min kien qed jaħdem fuq il-proġett min-naħa tal-Ministeru b’isimhom – li kienu responsabbli fejn tidħol l-avjazzjoni u t-tkabbir ta’ dik is-sezzjoni. 

ONOR. CHRIS SAID: It-tkabbir tal-avjazzjoni u l-branding ta’ Malta huma xi ħaġa differenti minn xulxin.

IS-SUR PAUL BUGEJA: Imma ntrabtu flimkien f’dan il-każ.

ONOR. CHRIS SAID: Intom irbattuhom flimkien u tajt ir-raġunijiet għalfejn irbattuhom flimkien, imma finalment, min mill-Ministeru ħa d-deċiżjoni li dan għandu jsir? Żgur li ma kienx il-Bord tal-MTA għax il-Bord tal-MTA ma kienx infurmat b’dan. Naqblu? 

IS-SUR PAUL BUGEJA: Din ta’ li ma kienx infurmat ma rridux inħarsu lejha b’mod li qisna għamilna xi ħaġa ħażina u ħbejna minnhom.

ONOR. CHRIS SAID: M’iniex qed ngħidlek li għamilt xi ħaġa ħażina. 

IS-SUR PAUL BUGEJA: Imma l-interdere kultant tkun li għax ma kienx infurmat. Hemm ir-raġunijiet li spjegajna għalfejn ma kienx infurmat. 

ONOR. CHRIS SAID: Imma naqblu li l-Bord tal-MTA ma kienx infurmat.

IS-SUR PAUL BUGEJA: Imma kien jaf għax...

ONOR. CLAYTON BARTOLO: Minn min huwa ffurmat il-Bord tal-MTA?

IS-SUR PAUL BUGEJA: Minn rappreżentanti tal-industrija; hemm stakeholders differenti.

ONOR. CHRIS SAID: U nies appuntati mill-Gvern.
IS-SUR PAUL BUGEJA: Iva.

ONOR. CHRIS SAID: U huwa l-bord li jmexxi l-Awtorità. Korrett?

ONOR. CLAYTON BARTOLO: Il-bord jidħol fil-day-to-day jew inkella jara l-istrateġija overall?

IS-SUR PAUL BUGEJA: Le, ma jidħolx fid-day-to-day. Jien kont inkun preżenti għal kull laqgħa u kont anke nirrispondi għad-domandi li kien ikun hemm għalkemm ma kellix voting right għax CEO m’għandux voting rights. Nerġa’ ngħid li dan il-kuntratt issemma fil-pubbliku u spjegajna lil kull min talab spjega, u kienu sodisfaċenti, almenu...

ONOR. CHRIS SAID: Fis-sena 2017 dan il-kuntratt kien fis-seħħ għax kien ġie ffirmat. Fil-baġit għal dik is-sena, il-€1.5 miljun biex jitħallas dan il-kuntratt taħt liema vot tal-MTA poġġejtu?

IS-SUR PAUL BUGEJA: Fis-sena ta’ wara poġġejnihom separatament fuq Malta Marketing Limited (MMC). 

ONOR. CLAYTON BARTOLO: Jiġifieri strictly speaking lanqas għandna remit li nitkellmu fuqu għax aħna qegħdin niddiskutu l-MTA mhux l-MMC.

ONOR. CHRIS SAID: Poġġejthom fl-MMC, però l-flus ħarġu mill-MTA.

IS-SUR PAUL BUGEJA: Tal-2016, iva.

ONOR. CHRIS SAID: U tal-2017?

IS-SUR PAUL BUGEJA: Tal-2017 ħarġu mill-MTA imma sar fuq...

ONOR. CHRIS SAID: Imma issa fl-opinjoni tiegħi qed nilagħbu bil-bżallu! Il-€1.5 miljun għas-sena 2017 minn fejn ġew? Fis-sena 2017 inti kont CEO, kont taf bil-kuntratt, ridt taħseb għall-flus u ridt tivvota €1.5 miljun għax kellek kuntratt li ried jitħallas. Fis-sena 2016 ma kontx taf, u tlabt il-fondi addizzjonali imma meta ġejt biex tippjana għas-sena 2017 kont taf li l-MTA trid tħallashom. Jekk iċ-ċekk finalment se joħroġ... 

IS-SUR PAUL BUGEJA: Kellna fondi addizzjonali; qatt ma bqajna bl-€40 miljun li kellna fl-ewwel sena.

ONOR. CHRIS SAID: Mhux hekk staqsejtek. Jien staqsejtek taħt liema vot poġġejthom fil-baġit.

IS-SUR PAUL BUGEJA: Taħt branding.

ONOR. CHRIS SAID: Imma fil-baġit tal-2017 m’hawnx vot ta’ branding.

IS-SUR PAUL BUGEJA: Mhux taħt l-MTA imma taħt l-MMC.

ONOR. CHRIS SAID: Imma, bir-rispett kollu, fis-sena 2017 inti ffirmajt payment authorisation form... 

IS-SUR PAUL BUGEJA: Imma cash flow u profit and loss huma stadji differenti; m’aħniex qegħdin nitkellmu fuq l-istess ħaġa. 

ONOR. CHRIS SAID: Skont il-Financial Controller, fl-2017 iċ-ċekk ta’ €1.5 miljun ma ħariġx mill-MMC imma ħareġ mill-MTA.

IS-SUR PAUL BUGEJA: Iva, mill-cashflow tal-MTA, imma taħt il-profit and loss tal-MMC.

ONOR. CLAYTON BARTOLO: Hemm differenza bejn cashflow u...

ONOR. GLENN BEDINGFIELD: Sur Bugeja, tista’ forsi tispjegalna d-differenza bejn cash flow u profit and loss?

ONOR. CHRIS SAID: Naf x’inhi d-differenza, tibżax!

ONOR. CLAYTON BARTOLO: Dawn it-tip ta’ mistoqsijiet ġieli saru qabel hawnhekk ukoll!

ONOR. CHRIS SAID: Jiġifieri MMCL għaddiet €1.5 miljun fl-account tal-MTA?

IS-SUR PAUL BUGEJA: Le, dik hija d-differenza. 

ONOR. CHRIS SAID: Bir-rispett kollu, agħtini ċans nagħmel il-mistoqsijiet, għax kull darba li nipprova nagħmel mistoqsija...

IS-SUR PAUL BUGEJA: Skużani.

ONOR. CLAYTON BARTOLO: Qed tgħid li x-xhud ma jħallikx tagħmel mistoqsijiet!? Iktar qiegħda bil-maqlub l-affari!

ONOR. CHRIS SAID: Kull darba li x-xhud ikollu diffikultà biex iwieġeb tidħlu fin-nofs biex taraw...

IS-SUR PAUL BUGEJA:  M’għandix diffikultà nwieġeb jien.

ONOR. GLENN BEDINGFIELD: Aħna ma nifhmux daqsek, Onor. Said!

ONOR. CLAYTON BARTOLO: Ma nidħolx fin-nofs, imma jekk hija mistoqsija li trid tiddevja jew inkella...

ONOR. CHRIS SAID: Jien qgħadt kwiet nismgħakom.  Meta tibdew toqomsu jfisser li hemm il-problemi! (Interruzzjonijiet)  Mela ħalluh jirrispondi jekk m’hemmx problema! (Interruzzjonijiet)

IĊ-CHAIRPERSON: Onor. Said, kompli bill-mistoqsijiet tiegħek, u m’hemmx interruzzjonijiet, jekk jogħġobkom. 

ONOR. CHRIS SAID: Sur Bugeja, fis-sena 2017 inti kont taf li hemm dan il-kuntratt.  Hux hekk? 

IS-SUR PAUL BUGEJA: Iva.

ONOR. CHRIS SAID: Ġejt biex tagħmel il-baġit u kont taf li l-MTA trid toħroġ €1.5 miljun. Korrett? 

IS-SUR PAUL BUGEJA:  Iva.

ONOR. CHRIS SAID:  Meta ġejt biex tagħmel il-baġit għas-sena 2017, dawk il-€1.5 miljun taħt liema vot poġġejthom?

IS-SUR PAUL BUGEJA: Ma kenux parti mill-baġit tal-MTA, imma kienu parti mill-MMC, jiġifieri jien ma stajtx indaħħalhom taħt l-MTA.

ONOR. CHRIS SAID: Allura MMC għaddiet €1.5 miljun lill-MTA?

IS-SUR PAUL BUGEJA: Le, bil-kontra. 
ONOR. CHRIS SAID: Spjegalna kif saret it-tranżazzjoni.

ONOR. GLENN BEDINGFIELD:  Agħtih ċans jispiċċa!

IS-SUR PAUL BUGEJA: Jekk qabel ma nibda diġà m’intix qed temminni, allura naħseb li tlift il-każ!

ONOR. CHRIS SAID: Spjegalna kif saret it-tranżazzjoni.

ONOR. CLAYTON BARTOLO: Mhijiex togħġbu r-risposta!

ONOR. CHRIS SAID: Assolutament li le! Il-€1.5 miljun waqgħu mis-sema! 

ONOR. CLAYTON BARTOLO: Sur Bugeja, spjegalu x’inhi d-differenza bejn cash flow u accounting on accrual basis, u nimxu minn hemm.

IS-SUR PAUL BUGEJA: It-tranżazzjoni saret b’mod li VistaJet tħallsu mill-fondi tal-MTA; saret cash flow transaction, fis-sens li tħallsu on behalf of MMC mill-fondi tal-MTA u MMC talbet il-fondi separati, timing difference tal-cash li kellu jiġu ġo MMC. Dik hija d-differenza li qisu sostniet dak il-proġett sakemm ġew il-flus mill-MTA, imma l-flus qatt ma jidhru fl-accounts tal-MTA; jekk tħares lejn il-balance sheet u tara x’għandha tiġbor l-MTA u mingħand min, issibhom hemmhekk jiġifieri mhumiex moħbijin.

ONOR. CHRIS SAID: Kemm għandha tiġbor l-MTA mingħand MMCL?

IS-SUR PAUL BUGEJA: Madwar €5 miljun.

ONOR. CHRIS SAID: Jiġifieri MMC, dawn l-€4.5 miljuni ta’ VistaJet sal-lum għadha m’għaddiethomx lill-MTA.

IS-SUR PAUL BUGEJA: Le, il-figura dik hi, imma trid tara x’inhu l-breakdown tagħha. 

ONOR. CHRIS SAID: Qed nerġa’ nistaqsik: Kemm domt inti CEO, MMC għaddiet flus lill-MTA fuq il-kuntratt ta’ VistaJet? 

IS-SUR PAUL BUGEJA: L-ewwel sena, jiġifieri tal-2016, kienu ġew il-fondi.
ONOR. CHRIS SAID: Mingħand min ġew?

IS-SUR PAUL BUGEJA: Mill-Ministeru; konna għamilna supplimentary request. Fl-2017 u fl-2018...

ONOR. CHRIS SAID: Mingħand MMC ġew, jew mingħand il-Finanzi direttament?

IS-SUR PAUL BUGEJA: Tal-2016 ġew mingħand il-Finanzi.

ONOR. CHRIS SAID: Jiġifieri tal-2016 ma ġewx mingħand MMC imma ġew mingħand il-Finanzi.

ONOR. STEFAN ZRINZO AZZOPARDI:  Ma jistgħux jiġu mingħand MMC jekk din hija kumpanija tal-Gvern! (Interruzzjonijiet) 

ONOR. CLAYTON BARTOLO:  Ġieli kien hemm min joħroġ il-flus “hekk”. Taf fejn? Waqt il-maratoni.

ONOR. CHRIS SAID: Onor. Bartolo, kull darba li taqbżu meta jsiru dawn it-tip ta’ mistoqsijiet turu li ma tridux ir-risposti għalihom!

ONOR. CLAYTON BARTOLO: Le, lanqas xejn.

ONOR. STEFAN ZRINZO AZZOPARDI:  Le, bir-rispett kollu, bid-domandi li qed tagħmel qed tipprova tinsinwa affarijiet li mhumiex fis-sewwa.

IĊ-CHAIRPERSON: Dawn huma mistoqsijiet leġittimi. X’jikkonkludu n-nies fuq il-mistoqsijiet...  (Interruzzjonijiet) Kif mhumiex leġittimi? 

ONOR. CLAYTON BARTOLO: Ħalli nispjegalek għalfejn.  Biex MMC tgħaddi l-flus lill-MTA...

ONOR. CHRIS SAID: Irid ikollha l-flus u m’għandhiex! Il-Gvern m’għaddilhiex il-flus u l-MTA ħallset. 

ONOR. CLAYTON BARTOLO: ...trid taqla’ l-flus minn x’imkien. Issa jekk din mhijiex taqla’ flus minn x’imkien, mhux ovvju li l-flus ġew mingħand il-Gvern! Issa jekk il-flus marrux għand  MMC  jew jekk marrux għand l-MTA mhux xorta!

ONOR. CHRIS SAID: Le, mhux xorta, Onor. Bartolo! Dan huwa accounting exercise biex jipprova jgħatti deal maħmuġ! Ċarissima! U għalhekk qed toqomsu! 

ONOR. STEFAN ZRINZO AZZOPARDI: Jiġifieri meta din il-kumpanija kienet tintuża biex bdejtu l-Isle of MTV, kien deal maħmuġ? Dak li qed tgħid? Jiġifieri meta fl-2007...

ONOR. GLENN BEDINGFIELD: Jiġifieri inti qed tgħid li Mario deMarco huwa maħmuġ!  (Interruzzjonijiet)  Hekk qed tgħid!

ONOR. STEFAN ZRINZO AZZOPARDI: Jiġifieri inti qed tgħid li l-Gvern li kont tagħmel parti minnu inti kien jagħmel deals maħmuġa!

IĊ-CHAIRPERSON: Ħudu paċenzja, dak kollu li qed tgħidu intom ma jirriżultax.  Kompli, Onor. Said.

ONOR. GLENN BEDINGFIELD: Jekk dan huwa accounting exercise maħmuġ, allura l-kollega tiegħu Mario deMarco, li waqqaf din il-kumpanija, huwa maħmuġ! 

ONOR. CHRIS SAID: Intom m’għedtux li se ġġibuh hawnhekk u tistaqsuh!? Ġibuh! Tgħid ma kienx se jsir il-kuntratt ta’ VistaJet taħt Mario deMarco jew taħt xi ħaddieħor!

ONOR. STEFAN ZRINZO AZZOPARDI: Kemm saru ħafna affarijiet agħar!

ONOR. GLENN BEDINGFIELD: Fil-fatt kienu jitilqu kieku...

ONOR. CHRIS SAID: Sur Bugeja, jiġifieri kemm domt inti, il-flus biex tħallsu VistaJet ħarġu mill-MTA.

IS-SUR PAUL BUGEJA: Iva.

ONOR. CHRIS SAID: U MMC, għalkemm ħriġtulha l-kontijiet, qatt ma rrifondietkom.

IS-SUR PAUL BUGEJA: L-ewwel sena rċevejna l-flus, imma għat-tieni sena kienu għadhom fil-kotba.

ONOR. CHRIS SAID: Il-flus tal-ewwel sena mingħand min...

IS-SUR PAUL BUGEJA: Irċevejnihom wara li għamilna s-supplimentary request għal dik is-sena.

ONOR. CHRIS SAID: Jiġifieri l-flus m’għaddewx għand MMC u rrifondietkom, imma għaddew direttament għand l-MTA. 

IS-SUR PAUL BUGEJA: Fl-2016, iva. 

ONOR. CHRIS SAID: Jiġifieri minkejja li l-kuntratt sar minn MMC, il-Finanzi ma ħassewx li kellhom jgħadduhom lilha biex tħallas hi ta’ kuntratt li għamlet hi, imma għaddewhom lill-MTA u ħallset l-MTA.

IS-SUR PAUL BUGEJA: Imma jekk kif qed tgħid inti xi ħadd ipprova jaħbi xi ħaġa, għaliex fl-2016 ma ppruvax u fl-2017 iva? Ma nifhimx ir-raġunament.  Aħna ma ppruvajna nagħmlu xejn minn wara l-kwinti.  Kieku kien hekk konna nagħmluh fl-2016, fl-2017 u fl-2018!

ONOR. CHRIS SAID: M’iniex qed ngħidlek li inti...

IS-SUR PAUL BUGEJA: Imma inti direttament lili qed tgħidli li dan huwa kuntratt maħmuġ u li ppruvajna naħbu, u jien ma nistax noqgħod hawnhekk u naċċetta statement bħal dak!

ONOR. STEFAN ZRINZO AZZOPARDI: Issa agħtih ċans iwieġeb fuqha din!

ONOR. CHRIS SAID: Mil-liema vot tal-MTA ħallast il-€1.5 miljun tal-2017?  Għax minn xi vot ħarġu.

IS-SUR PAUL BUGEJA: Niċċekkjalek.

ONOR. CHRIS SAID: Kif tiċċekkjali!? Kont CEO inti!

ONOR. GLENN BEDINGFIELD: Mela jista’ jiftakar kollox?

ONOR. CHRIS SAID: €1.5 miljun! 

IS-SUR PAUL BUGEJA: X’għandu x’jaqsam? Ma fittixtx dwar din il-mistoqsija speċifika, imma m’għandix problema nfittex.
ONOR. CHRIS SAID: Però nafu li fl-2017 ħarġu mill-MTA.

IS-SUR PAUL BUGEJA: Il-cash iva, imma mhux se ssibhom expense item fl-2017.

IĊ-CHAIRPERSON: Is-Sur Bugeja qed jobbliga ruħu li jagħmel il-verifiki. Imma probabbilment se tiġi l-ġimgħa d-dieħla u tgħidli li m’għandekx aċċess għalihom.

IS-SUR PAUL BUGEJA: Le, m’għandix. Jekk fil-kas itolbu lill-MTA.

ONOR. GLENN BEDINGFIELD: Jitla’ ċ-Chairman preżenti u jgħidilna hu.

IĊ-CHAIRPERSON: Mela la qiegħed tgħidilna minn issa li m’għandekx aċċess għal din l-informazzjoni, huwa inutli...

ONOR. CLAYTON BARTOLO: Jekk m’għandux aċċess għaliha!?

IĊ-CHAIRPERSON: Onor. Bartolo m’għandux bżonn avukat. 

IS-SUR PAUL BUGEJA: Imma din l-informazzjoni hija pubblika.

ONOR. CLAYTON BARTOLO: Ċerti mistoqsijiet li jsiru, jekk se nfittxuhom fil-profit and loss m’aħniex se nsibuhom. Dak li qed jispjega s-Sur Bugeja.

ONOR. CHRIS SAID: Mela skont inti fejn huma mniżżla fil-balance sheet tal-MTA l-flus li għandha tieħu mingħand MMC fejn jirrigwarda l-kuntratt ta’ VistaJet?

IS-SUR PAUL BUGEJA: M’għandix quddiemi imma normalment jidhru bħala collectables, jew debtors, jew receivables, jew pereżempju current accounts. 

ONOR. CHRIS SAID: Jiġifieri inti taf li MMC ma ħallset xejn minn dawn l-€4.5 miljun.

IS-SUR PAUL BUGEJA: Sakemm kont hemm jien dik is-sena, tal-2017 kienu għadhom pendenti, imma x’ġara wara m’għandix viżibilità għalih. 

ONOR. CHRIS SAID: Inti tkellimt ukoll fuq il-branding. Kien hemm vot fl-estimi tal-MTA għall-branding? Jekk ma kienx hemm, ħsibt li ddaħħal dan il-vot? 

IS-SUR PAUL BUGEJA: Kien hemm riferenza għalih.

ONOR. CHRIS SAID: Fejn? Taħt liema item?

IS-SUR PAUL BUGEJA: Kif għedna dakinhar “marketing” hija terminoloġija li tintuża loosely għal dak li huwa branding, advertising, marketing, strategic, tactical marketing, kollox.  Hemmhekk għandek baġit sħiħ ta’ marketing and advertising, imma ma nistax nippuntalek eżatt fejn għax m’għandix il-figuri quddiemi.

ONOR. CHRIS SAID: Jiġifieri inti qed tgħid li dan daħal taħt il-vot ta’ international marketing?

IS-SUR PAUL BUGEJA: Fl-2017 le, għax ma kienx spiża tal-MTA, imma kien taħt MMC.

ONOR. CHRIS SAID: Fl-2016 ma kenitx spiża tal-MTA.

IS-SUR PAUL BUGEJA: Le, fl-2017 ma kenitx spiża diretta tal-MTA imma ta’ MMC.  Jiġifieri, kif kont qiegħed nipprova nispjega, għandek expense item kontra cash flow. 

ONOR. CHRIS SAID: L-Onor. Bartolo rriferik għal artiklu u semmielek numru ta’ artisti, inkluż Ibrahimović. 

IS-SUR PAUL BUGEJA: Dak kien wieħed mill-artikli ta’ Forbes li staqsejtu intom fuqu l-aħħar darba.

ONOR. CHRIS SAID:  F’dak l-artiklu Ibrahimović tkellem fuq Malta?

IS-SUR PAUL BUGEJA: Jitkellem b’mod ġenerali fuq association ta’ branding ta’ Malta ma’...

ONOR. CHRIS SAID: Qed nagħmillek mistoqsija diretta għax int għedtilna illi jkollok nies bħal dawn jitkellmu fuq Malta, għandu ħafna saħħa. U ssemmew numru ta’ nies.

ONOR. CLAYTON BARTOLO: Qed jirriferi għal Forbes.

ONOR. CHRIS SAID: Dawn in-nies li ssemmew f’dak l-artiklu tkellmu fuq Malta? Qalu kemm hija sabiħa Malta u li worth it iżżurha, jew assolutament bl-ebda mod ma semmew lil Malta? Inti rajtu dan l-artiklu?

IS-SUR PAUL BUGEJA: Il-co-branding ma jkunx daqshekk straight and plain għax inkella jiġi advertising. Jekk se toqgħod tgħid u tiftaħar fuq il-prodott jiġi advertising, direttament. Il-branding u l-association ta’ brand hija iktar sottili. 

ONOR. CHRIS SAID: Però, Sur Bugeja, fil-każ tal-Isle of MTV – għax int qabbilt l-Isle of MTV mal-kuntratt ta’ VistaJet – il-kantanti jiġu Malta u jkantaw f’Malta, jiġifieri l-assoċjazzjoni qiegħda hemm u tista’ taraha u tħossha. Veru m’iniex se nkejjel l-effett li se jkollha b’mod internazzjonali, imma li Ibrahimović jissemma fl-artiklu ta’ Forbes...

ONOR. GLENN BEDINGFIELD: Flimkien ma’ Malta.

ONOR. CHRIS SAID: ...li assolutament ma jsemmi mkien lil Malta...

IS-SUR PAUL BUGEJA: Le!

ONOR. CLAYTON BARTOLO: Qiegħda fit-titlu “Putting Malta on the Aviation Map”. Dawn bis-serjetà ma qrajtuhomx!?  Lanqas ħaqq il-printing!

ONOR. CHRIS SAID:  Dażgur li qrajnihom! M’għandu l-ebda assoċjazzjoni ma’ Malta! 

ONOR. CLAYTON BARTOLO: Ta’ Pinu ma ssemmiex!

IS-SUR PAUL BUGEJA: Inti ma tridx tqabblu mal-Isle of MTV, imma trid tqabblu, pereżempju, ma’ ta’ Sheffield.

ONOR. CHRIS SAID: Ini qabbiltu mal-Isle of MTV. 

IS-SUR PAUL BUGEJA: L-Isle of MTV huwa wieħed minnhom. Fil-każ ta’ Sheffield United, il-branding li kien sar kien permezz ta’ messaġġ sottili.

IĊ-CHAIRPERSON: Ta’ Sheffield kien “Visit Malta”. Riklam tat-turiżmu iktar minn “Visit Malta” ma jistax ikollok!

IS-SUR PAUL BUGEJA: Imma dak huwa branding exercise.

ONOR. GLENN BEDINGFIELD: Jiġifieri kien ħażin!

IĊ-CHAIRPERSON: Jiġifieri ma tistax tqabbel dan il-branding ta’ Vistajet ma’ ta’ Sheffield United. 

ONOR. CHRIS SAID: Sur Bugeja, ħalli ngħaddilek wieħed mid-dokument li ppreżentawlna. Dak il-filmat rajtu? Jien rajtu u nista’ ngħidlek li l-kelma “Malta” ma tissemma qatt fih! F’intervista li ma nafx kemm kienet twila, Malta ma tissemma qatt imma jgħidu li l-assoċċjazzjoni ma’ Malta hija għax f’ħin minnhom fuq il-filmat deher il-kliem 9H-VJD.

IS-SUR PAUL BUGEJA: Imma fl-2018 kien hemm 1,100 riferenza f’artikli differenti. 

ONOR. CHRIS SAID: Qed nistaqsik jekk rajtx dan. Dawn intom ippreżentajtuhom.

IS-SUR PAUL BUGEJA: Imma ma dħaltx fid-dettall fuq kull wieħed minnhom! Ippreżentajna f’liema sens?

ONOR. CHRIS SAID: Qiegħda mad-dokumenti li ppreżentajtu.

IS-SUR PAUL BUGEJA: Dawk huma parti integrali minn dak kollu li kien hemm exposure ta’ Malta fuqu. Ma kienx waħdu.

ONOR. CHRIS SAID: Dawn il-filmati li ppreżentawlkom VistaJet.  Pereżempju, fil-filmat intitolat “Thomas Floor interview on CNBC, 21st February 2017” – dak iż-żmien inti kont CEO – qed jitkellem fuq pricing u qed jgħid li “the only way is to go up”. Imbagħad hemm imniżżel “In the course of this February 2017 interview on CNBC the below shot of global aircraft 9H-VJD is included”. Jiġifieri skont huma r-riferenza għal Malta hija għax deheru “9H-VJD”.

IS-SUR PAUL BUGEJA: Fl-industrija tal-avjazzjoni dak huwa l-code ta’ Malta. 

ONOR. CHRIS SAID: Jiġifieri dan huwa branding ta’ Malta. 

IS-SUR PAUL BUGEJA: Iva, dejjem fejn tidħol l-avjazzjoni.

ONOR. CHRIS SAID: U ta’ dan il-branding ħallasna €1.5 miljun fis-sena.

IS-SUR PAUL BUGEJA:  Imma qed tissimplifikaha ftit.

ONOR. CLAYTON BARTOLO: Mhux dak biss ħadna. Qed ngħidlek ħadna iżjed u semmejtlek!

ONOR. GLENN BEDINGFIELD: Preġudikat iva, imma tkunx inġust!

ONOR. CHRIS SAID: Sur Bugeja, inti għedtilna li fir-returns tagħhom dawn tawkom ukoll il-valuri ta’ dak li għamlu, li għedtilna li huwa valur suġġettiv. 

IS-SUR PAUL BUGEJA: Qed inkun onest u ngħidlek li huwa suġġettiv.

ONOR. CHRIS SAID: Fejn huma dawn il-valuri?

IS-SUR PAUL BUGEJA: Huma parti mid-dokumentazzjoni li bagħtu. Tant inħossu aħna li huwa korrett, li jekk għandek 1,200 entry, hemm xi wħud minnhom fejn il-valur huwa €1, lanqas tawh valur. Ma jfissirx li ma kienx hemm valur tal-exposure ta’ dak l-artiklu partikolari, imma jekk tħares lejn dak kollu li bagħtet l-Awtorità ssib diversi faċċati b’linkage speċifiku ta’ dak kollu li sar. 

ONOR. CHRIS SAID: Kemm tħaddem nies f’Malta VistaJet?

IS-SUR PAUL BUGEJA: Illum il-ġurnata m’għandix idea.

ONOR. CHRIS SAID: U meta kont inti CEO kemm kienet tħaddem?

IS-SUR PAUL BUGEJA: Naf li kellha numru relattivament żgħir, imbagħad żiedu meta ġabu l-head office tagħhom f’Malta, li ovvjament ikollhom ukoll bżonn ta’ akkomodazzjoni. Kif semmejt qabel, fejn jidħol marketing dawn għandhom distribuzzjoni tal-uffiċini f’pajjiżi fejn...

ONOR. CHRIS SAID: Staqsejtek jekk tafx kemm għandhom nies impjegati magħhom.

IS-SUR PAUL BUGEJA: Għedtlek li ma nafx, m’għandix din l-informazzjoni hawnhekk. 

ONOR. STEFAN ZRINZO AZZOPARDI:  Però din id-domanda diġà twieġbet minn xi xhud preċedenti.

IS-SUR PAUL BUGEJA:  Ma dħaltx fl-issue ta’ kemm għandhom impjegati. Li naf hu li kellhom distribution network, kellhom uffiċini Londra, New York, Los Angeles, Hong Kong u Dubai, postijiet fejn huwa diffiċli li aħna nilħqu.

ONOR. CHRIS SAID: Fuq il-policy tal-MTA tkellimt fit-tul u tajjeb li bnejtu fuq il-policies ta’ qabel u addattajtu u żidtu għaż-żminijiet tal-lum. Għedtilna wkoll li rbaħtu l-istaġjonalità billi attirajtu timijiet tal-futbol lejn Malta fix-xitwa. 

IS-SUR PAUL BUGEJA: Dik hija waħda minnhom.

ONOR. CHRIS SAID: Jekk ngħidlek li n-numru ta’ timijiet tal-futbol li kienu jiġu fix-xitwa qabel l-2013 huwa iżjed, jew fl-istess ilma, ta’ dawk li ġew fiż-żmien li inti kont CEO, x’tgħidli?

IS-SUR PAUL BUGEJA: Li nista’ ngħidlek hu li fl-2016 u iktar ‘il quddiem ġew ħafna timijiet. 

ONOR. CHRIS SAID:  Kemm ġew?

IS-SUR PAUL BUGEJA:  Mill-inqas kien qed ikun hemm bejn 15 u 20 tim li kienu qegħdin jiġu speċifikament għall-kampijiet...

ONOR. CHRIS SAID: F’sena?

IS-SUR PAUL BUGEJA: Le, bejn Frar u Marzu.

ONOR. CHRIS SAID: Fix-xitwa.

IS-SUR PAUL BUGEJA: Hekk hu.  Dawn kieku żgur li ma kenux jiġu għax għamilna negozjar magħhom speċifikament ma’ din il-kumpanija biex iġġibhom f’Malta minn pajjiżi oħrajn. Dan ċert minnu. Issa jekk kienx hemm xi darba qabel fejn kienu qed jiġu m’għandix viżibilità tagħha, però żgur li għamilna kuntratt għal tliet snin...

ONOR. CHRIS SAID: Imma t-timijiet ma jiġux biss permezz tal-MTA, imma jiġu wkoll bil-kuntatti...

IS-SUR PAUL BUGEJA: Imma jien fuq li għamilna aħna nista’ nitkellem.

ONOR. CHRIS SAID:  U bħala numri ma tistax tgħid kemm kienu jiġu qabel u kemm qed jiġu issa.

IS-SUR PAUL BUGEJA: Irrid niġbor id-data.

ONOR. CHRIS SAID: Għedtilna wkoll li żdiedu n-numru ta’ turisti.

IS-SUR PAUL BUGEJA: Qatt m’għedt li huwa mertu tiegħi biss, biex niftehmu. 

ONOR. CHRIS SAID: Huwa mertu ta’ ħafna affarijiet u ta’ ħafna nies, imma inti semmejt dawn l-ammonti u ma semmejtilniex jekk kienx hemm żieda fil-length of stay u fl-infieq per capita ta’ kull turist li jiġi Malta.

IS-SUR PAUL BUGEJA: Li nista’ ngħidlek hu li fl-2017, is-sena li kont CEO jien, kellna dħul ta’ €240 miljun iktar mis-sena ta’ qabel mit-turiżmu u kważi lħaqna ż-€2 biljun f’dik is-sena. Issa jekk dan kienx mertu tiegħi jew le m’iniex se  ngħid jien, imma riżultati pożittivi aktar minn hekk Malta qatt ma kienet rat.

ONOR. CHRIS SAID: Qed taħrab mill-mistoqsija li qed nagħmillek!  Jien staqsejtek dwar il-length of stay.

IS-SUR PAUL BUGEJA: Jien qed insemmi l-fatti kollha. Il-length of stay internazzjonalment qed tinżel bil-mod il-mod.

ONOR. CHRIS SAID: Mhux dak staqsejtek.  Jien staqsejtek dwar il-length of stay f’Malta, mhux internazzjonalment. 

IS-SUR PAUL BUGEJA: Iva, qed ngħidlek li mxejna ma’ trends internazzjonali, jiġifieri ma morniex oltre minn dak li qed jiġri internazzjonalment. Taf li n-nies qegħdin joqogħdu ftit inqas minn kemm kienu joqogħdu qabel, imma qegħdin iħallu iktar flus. U dik hi l-istrateġija, li taf li s-suq qed jinbidel, u tagħmel miri u tikkrea pakketti differenti, kemm għal dawk li huma city trips kif ukoll għal-longer stays. Kif għedna l-aħħar darba, anke li tbiddel l-image ta’ Malta minn pajjiż fejn...  Pereżempju, jekk titkellem mal-Ingliżi jaħsbu li Malta hija għax-xjuħ biss, jekk titkellem mat-Taljani jaħsbu dwar Malta biss f’termini ta’ imigranti, jekk titkellem mal-Franċiżi l-ewwel ħaġa li tiġi f’moħħhom huma l-istudenti, jekk titkellem mal-Ġermaniżi jgħidulek li ma jridux jiġu għas-sħana biss imma jridu jiġu għal... Jiġifieri trid taddatta l-marketing tiegħek skont min tkun qed timmira,  kemm l-istaġun, kif ukoll il-pajjiż.

ONOR. CHRIS SAID: Għadek ma weġibtx il-mistoqsija li għamiltlek.

IS-SUR PAUL BUGEJA: L-average length of stay bdiet nieżla ħafna snin ilu, mhux minn kemm kont hemm jien. Ma nafx eżattament l-aħħar figuri, imma dejjem qed tkun bejn tmienja u disat  ijiem, mentri fis-snin 2000 kienet 14-il ġurnata. 

ONOR. CHRIS SAID: Ċerti li l-length of stay qiegħda tkun tmienja jew disat ijiem?

IS-SUR PAUL BUGEJA: Sakemm kont hemmhekk jien, xi ħaġa hekk kienet. 

ONOR. CHRIS SAID: U l-infieq per capita kemm kien?

IS-SUR PAUL BUGEJA: L-infieq per capita dejjem kien bejn €800 u €850 kull persuna. Issa meta tqis li t-turisti qegħdin joqogħdu inqas, ma tistax tħares biss lejn l-arrival average spent, l-ewwel nett għaliex il-prezzijiet tal-vjaġġ bl-ajruplan raħsu drastikament – u ġo l-infieq per capita hemm factured il-prezz tal-vjaġġ – u anke għax la qegħdin joqogħdu ftit inqas, allura se jonfqu inqas. L-istatistika li toħroġ min-National Statistics Office (NSO) hija per arrival. Kif għedt inti, la l-length of stay qed tonqos, teoretikament l-infieq per capita jonqos, mentri fil-verità dan baqa’ stabbli. Kellna wkoll sena minnhom fejn kien hemm ukoll ir-rata tal-isterlina kontrina. Għalhekk jien ridt inkun ġust u nispjega l-parametri kollha ta’ kif dak jiġi rrappurtat bħala dħul medju per capita on arrivals u mhux per bed night.

ONOR. CHRIS SAID: Però l-average income per capita naqas.

IS-SUR PAUL BUGEJA: Imma minħabba l-ispjegazzjoni li tajtek.

ONOR. CHRIS SAID: Iva, imma naqas.

IS-SUR PAUL BUGEJA: Imma jien nista’ nonqos għax inkun marid u nista’ nonqos għax inkun fuq id-dieta! Fiż-żewġ każi nkun inqast, imma mhux bl-istess mod!

ONOR. CHRIS SAID: M’għandu x’jaqsam xejn li tonqos mill-piż milli jonqos l-infieq! Naħseb li hu paragun ftit...

IS-SUR PAUL BUGEJA: Le għandu x’jaqsam!  Qed ngħid li hemm spjega għalfejn naqas.

ONOR. STEFAN ZRINZO AZZOPARDI: Dak iż-żmien id-dħul tal-pajjiż mit-turiżmu żdied jew naqas?

IS-SUR PAUL BUGEJA: Kien €240 miljun iktar.

ONOR. CHRIS SAID: U meta tieħdu mal-GDP naqas jew żdied id-dħul mit-turiżmu?

IS-SUR PAUL BUGEJA: Dażgur li żdied.

ONOR. CHRIS SAID: Għandi l-aħħar mistoqsija fuq VistaJet għax imbagħad irrid ngħaddi għal qasam ieħor. Iċċekkjajt kemm ġarret nies lejn Malta VistaJet fl-2016 u l-2017, is-sentejn li kont inti CEO?

IS-SUR PAUL BUGEJA: Le, ma ċċekkjajtx. Il-kuntratt qatt ma kellu bħala measure kemm se jġibu klijenti tagħhom f’Malta. 

ONOR. CHRIS SAID: Jiġifieri ma kellhom ebda obbligu li jġibu nies lejn Malta.

IS-SUR PAUL BUGEJA: Fil-kuntratt ma kienx hemm. Li kien hemm kien in-numru ta’ titjiriet internazzjonali li kellhom jagħmlu.

ONOR. CHRIS SAID: Kemm jieħdu nies f’pajjiżi oħra.
IS-SUR PAUL BUGEJA: Kemm jagħtu exposure lill-brand ta’ Malta fuq il-materjal tagħhom.

ONOR. CHRIS SAID: Dawn kienu jġorru 40,000 persuna fis-sena lejn 1,900 arjuport fid-dinja. Hux hekk?

IS-SUR PAUL BUGEJA: L-istatistika qed tgħid. Ma jafx jekk l-40,000 persuna marrux f’1900 ajruport f’sena waħda. Jien ma nafx imma qed nipprova nifhem.

ONOR. CHRIS SAID: Imma dawn iċ-ċifri intom tajtuhomlna.

ONOR. GLENN BEDINGFIELD: Onor. Said, lilek qed jipprova jifhem mhux iċ-ċifri! 

ONOR. CHRIS SAID: Mela VistaJet ġarret 40,000 passiġġier lejn dawn l-1,900 arjuport, li wieħed minnhom huwa ta’ Malta, imma ma tafx kemm minn dawk l-40,000 ġew Malta u kemm minnhom marru fl-1,899 arjuport l-ieħor.

IS-SUR PAUL BUGEJA: Nerġa’ ngħid li ma kienx il-kuntratt li jkejjel dak il-measure. 

ONOR. CHRIS SAID: Allura ma kienx jinteressakom kemm VisaJet se ġġib nies ta’ kwalità lejn Malta.  Għax suppost din iġġorr nies ta’ kwalità.  Hux hekk?  

IS-SUR PAUL BUGEJA: Aħna qed nitkellmu fuq brand exposure mhux fuq passiġġieri. Fuq passiġġieri kien hemm kuntratti oħrajn. 

IĊ-CHAIRPERSON: Jiġifieri naqblu li dan il-kuntratt bl-ebda mod ma kkontribwixxa direttament biex jinġieb turist wieħed. 

IS-SUR PAUL BUGEJA: Ma nafx kemm ġabu, onestament m’għandix idea. 

IĊ-CHAIRPERSON: Tant hu insinifikanti li naħseb lanqas hemm statistika! 

ONOR. GLENN BEDINGFIELD: Jiġifieri jekk xi ħadd ġie b’ajruplani ta’ VistaJet fuq business, ġie bħala turist ukoll? 

IS-SUR PAUL BUGEJA: Ma nafx. 

IĊ-CHAIRPERSON: Appuntu, jien qed nistaqsih kemm kien hawn nies li ġew b’ajruplani ta’ VistaJet Malta li nefqu l-miljuni Malta, biex nuża l-istess kliem li uża l-Onor. Zrinzo Azzopardi. 

IS-SUR PAUL BUGEJA: Li nista’ ngħid hu li d-data li hemm available fuq l-internet – jiġifieri m’iniex qed ngħidha jien – turi li klijent wieħed ta’ VistaJet normalment jiġġenera madwar $70,000. 

IĊ-CHAIRPERSON:  Li hu żgur hu li VistaJet intużat biex titlaq persuna minn Malta, ta’ Pilatus Bank.  Qed ngħidha għax fakkarni l-Onor. Zrinzo Azzopardi meta qalli li konna nibagħtu l-cameras warajhom. Din il-persuna bħalissa qiegħda l-ħabs. 

ONOR. STEFAN ZRINZO AZZOPARDI: Imma qiegħed tinsa x’qalet l-inkjesta fuq affarijiet oħra li għedt qabel. 

IĊ-CHAIRPERSON: Qalli li konna nibagħtu l-cameras jiġru warajhom u ftakart li kien qed jgħid għal ta’ Pilatus Bank. Grazzi talli fakkartni, Onor. Zrinzo Azzopardi. Jiġifieri kien hawn żgur persuna li telqet minn Malta b’ajruplan ta’ VistaJet. 

ONOR. STEFAN ZRINZO AZZOPARDI: Sur President, qiegħed żbaljat għax l-inkjesta qalet mod ieħor. Issa jekk trid tiskredita l-inkjesta, f’idejk. 

ONOR. ALEX MUSCAT: Sur President, naf li dak li jkun qiegħed bil-privileġġ parlametnari u forsi anke b’naqra ta’ Freudian slip min-naħa tiegħek, però għal fini ta’ korrettezza tajjeb ngħidu li l-inkjesta li għamlet il-Qorti Maltija sabet li dak li qed tgħid inti huwa kompletament mhux veru. 

ONOR. CHRIS SAID: Li hu żgur hu li l-owner ta’ Pilatus Bank qiegħed il-ħabs l-Amerika.

ONOR. GLENN BEDINGFIELD:  Imma mhux il-ħabs Malta. 

ONOR. STEFAN ZRINZO AZZOPARDI: Imma dik hija kwestjoni differenti. 

ONOR. ALEX MUSCAT:  Dak qed tgħidu inti.

IĊ-CHAIRPERSON: Għadkom sal-lum avukati ta’ Pilatus! 

ONOR. STEFAN ZRINZO AZZOPARDI: Lanqas xejn! Jien qed ngħidlek x’qalet l-inkjesta. Issa jekk għalikom l-inkjesti jsiru ħażin, allura ma nafx. 

ONOR. CHRIS SAID: Xtaqt nagħmel l-aħħar mistoqsija dwar dan il-kuntratt qabel ngħaddi fuq suġġett ieħor. Inti, Sur Bugeja, għal żewġ seduti sħaħ enfasizzajt u spjegajt x’inhi d-differenza bejn branding u marketing u l-kelma branding kienet il-kelma l-aktar li ssemmiet fid-depożizzjoni tiegħek quddiem dan il-Kumitat. Tikkonferma li l-kelma “brand” jew “branding” f’dan il-kuntratt ma tissemma mkien? 

IS-SUR PAUL BUGEJA: Iva, nikkonferma. Kif spjegajt qabel, branding, marketing u advertising huma loosely used. 

ONOR. CHRIS SAID: Huma l-istess ħaġa. 

IS-SUR PAUL BUGEJA: Le, mhumiex l-istess ħaġa, imma fit-terminoloġija m’hemmx ċarezza kif jintużaw u meta jiġu miktuba. Kif semmejt inti, anke fuq purchase order, wieħed jirriferi għalihom bħala marketing biex ikun poġġa kollox taħt kappa waħda, imma taqbel miegħi li hemm differenza kbira bejn branding u advertising. 

ONOR. CHRIS SAID: Mela allura la kien hemm differenza kbira bejn branding u advertising meta rajt il-kuntratt qabel sar... 

IS-SUR PAUL BUGEJA: It-terminoloġija li ntużat ma kenitx neċessarjament eżatta, imma l-metodoloġija li ntużat u l-eżekuzzjoni tiegħu huwa ċar. 

ONOR. CHRIS SAID: Jiġifieri sar kuntratt mod imbagħad intuża għal affarijiet oħra. 

IS-SUR PAUL BUGEJA: Le, sar kuntratt li t-terminoloġija tiegħu hija all encompassing, marketing, imma għandek branki differenti ta’ kif tagħmel dak il-marketing. Tista’ tagħmlu through branding, tista’ tagħmlu through advertising, tista’ tagħmlu through social media, u tista’ tagħmlu billi ġġib ġurnalisti jirrappurtaw f’gazzetti.  Dawn kollha huma modi differenti imma kollha jaqgħu taħt il-kappa ta’ marketing. 

IĊ-CHAIRPERSON: Sur Bugeja, inti kont CEO bejn l-2014 u l-2018. Is-Sur Leslie Vella f’dan il-perjodu… 

IS-SUR PAUL BUGEJA: Konna flimkien. 

IĊ-CHAIRPERSON: Il-perjodu kollu? 

IS-SUR PAUL BUGEJA: Iva. 

IĊ-CHAIRPERSON: Imbagħad telaq is-Sur Leslie Vella, jew tlaqt inti? 

IS-SUR PAUL BUGEJA: Jiena tlaqt. 

IĊ-CHAIRPERSON: U nifhem li s-Sur Leslie Vella għadu hemm. 

IS-SUR PAUL BUGEJA: Iva, għadu hemm. 

IĊ-CHAIRPERSON: Illum inti għedtilna biex ċerta informazzjoni nistaqsuha lil Leslie Vella. Għaliex għandna nitolbu din l-informazzjoni mingħand is-Sur Leslie Vella? Pereżempju, meta staqsejnik għall-marketing u l-media plans għedtilna biex nistaqsu lis-Sur Leslie Vella. Issa agħtini raġuni għalfejn  għandna nistaqsu lis-Sur Leslie Vella għal din l-informazzjoni. 

IS-SUR PAUL BUGEJA: Leslie Vella kien Deputy CEO u l-istrategy u l-business development  f’dak li għandu x’jaqsam mal-avjazzjoni kienu jaqgħu taħtu. 

IĊ-CHAIRPERSON: Jiġifieri, Sur Bugeja, inti qed tgħidlna li inti ma tistax tweġibni dawn il-mistoqsijiet għax dawn l-affarijiet kien responsabbli għalihom Leslie Vella. 

IS-SUR PAUL BUGEJA: Iva, għal partijiet minnhom kien responsabbli hu. 

IĊ-CHAIRPERSON: U bħala Deputy CEO ma kienx jirrapporta lilek? 

IS-SUR PAUL BUGEJA: Iva, kien jirrapporta. Għalhekk qed ngħidu li kien ikun hemm laqgħat li kienu jappartjenu għal dan il-kuntratt, imma finalment kien hemm areas li kien in charge minnhom hu. 

IĊ-CHAIRPERSON: Mela kellna lis-Sinj. Josephine Farrugia li kważi tefgħet kollox fuqek, issa llum inti qed tgħidilna li kellek l-assistent CEO u aħjar nistaqsu lilu għax hu responsabbli mill-istrategy u mid-development u allura din taqa’ taħt il-mansjoni tiegħu. 

IS-SUR PAUL BUGEJA: Biex inkunu ġusti rridu ngħidu li ili żewġ sessions nirrispondi fuqu u għad fadal l-aħħar ħaġa li hija pendenti. Jien bħala CEO kieku kelli nerġa’... 

IĊ-CHAIRPERSON: Ir-responsabilità tal-execution tal-kuntratt, jiġifieri l-persuna responsabbli… 

IS-SUR PAUL BUGEJA: B’kordinament mal-Ministeru.  Għedniha ċara għal darba, darbtejn, tlieta. 

IĊ-CHAIRPERSON: Min kienet il-persuna fl-MTA li kienet responsabbli biex tara li jekk kellu jsir marketing plan sar, jekk kellu jsir media plan sar, u jekk kellu jkun hemm intervista fuq l-CNBC saret? 

IS-SUR PAUL BUGEJA: Leslie Vella. 

IĊ-CHAIRPERSON: U allura jekk jirriżulta li ma kienx hemm marketing plan huwa nuqqas jew mhux nuqqas? Għax meta l-Onor. Bartolo staqsik whether you have any regrets, kważi għedtlu li le, anzi kważi għedt li it was a brilliant idea. Jekk jirriżulta li suppost sar marketing plan u ma sarx, hija xi ħaġa tajba jew hija xi ħaġa ħażina? 

IS-SUR PAUL BUGEJA: Qed titlobni nagħmel ġudizzju fuq xi ħaġa li għad m’għandniex… 

IĊ-CHAIRPERSON: Inti kont CEO responsabbli minn din l-entità li nefqet €4.5 miljun fuq dan il-kuntratt. Għax kieku lill-Onor. Bartolo weġibtu b’mod li għedtlu li taħseb li huwa tajjeb però kieku stajtu qgħadtu attenti fuq “hekk” kien ikun aħjar, jew kieku għamilna “hekk” kien ikun aħjar...imma inti għamilt statement, u kont ċar ħafna, fejn għedt that you had no regrets. Issa jien qed nistaqsik, għax naħseb li int qed tassumi li saru, jekk jirriżultalek li dawn l-affarijiet ma sarux, huwiex tajjeb jew ħażin. Jien ħadt il-briga u rajt l-intervisti kollha li ssottomettew VistaJet fejn suppost qed jagħmlu advertising lil Malta, u nista’ ngħidlek li mkien, fl-ebda video ppreżentat, ma tissemma qatt il-kelma Malta. Tant hu hekk li VistaJet, biex tiġġustifika l-ħlas, qalet li hi ma semmietx lil Malta imma hemm 9H tidher u din tfisser Malta u allura talbet il-ħlas fuq dak. Min kienet il-persuna li kellha tara li fil-video tal-intervista li bagħtu ssemmiet Malta? 

IS-SUR PAUL BUGEJA: Kif konna qed ngħidu kellna d-Deputy CEO flimkien mas-Sinj. Josephine Farrugia. 

IĊ-CHAIRPERSON: Josephine Farrugia ukoll? Għax lilna, Josephine Farrugia qaltilna li hi daħlet biss fuq l-aspett tekniku tal-avjazzjoni. 

IS-SUR PAUL BUGEJA: Dik kienet il-link li kellna aħna bħala Awtorità. 

IĊ-CHAIRPERSON: Jiġifieri Josephine Farrugia kellha wkoll... 

IS-SUR PAUL BUGEJA: Il-link. 

IĊ-CHAIRPERSON: Mhux il-link, il-link għamilnih. Xi ħadd kellu jara li dan il-kuntratt jiġi esegwit kif suppost. Josephine Farrugia qalet li mhix hi u tefgħatha fuqek, inti qed tgħid li mhux int u qed tgħid li Leslie Vella, u issa erġajt daħħaltli lil Josephine Farrugia u għamilna ċ-ċirku kollu! 

IS-SUR PAUL BUGEJA: Jien qed ngħid id-dettall. 

IĊ-CHAIRPERSON: Min hi l-persuna? The buck stops where? 

IS-SUR PAUL BUGEJA: Kif konna qed ngħidu, kien hemm persuna oħra li kienet inkarigata fuq l-eżekuzzjoni ta’ dan il-kuntratt. 

IĊ-CHAIRPERSON: Li hi? 

IS-SUR PAUL BUGEJA: Leslie Vella. 

IĊ-CHAIRPERSON: Jiġifieri jekk fil-kuntratt hemm żbalji, dak kien responsabilità ta’ min? Min kellu jara li ma jsirux żbalji, li fil-fehma tiegħi, huma rilevanti ħafna? 

IS-SUR PAUL BUGEJA: Kif spjegajt l-aħħar darba, dawk huma klawsoli bħala riferenzi, m’hemmx missing clauses. 
IĊ-CHAIRPERSON: Hemm riferenzi għal klawsoli li ma jeżistux. 

IS-SUR PAUL BUGEJA: Le, fejn hemm imsemmija klawsola 5 trid jiġi klawsola 4, imma l-klawsoli hemm qegħdin, jiġifieri m’hemmx miżinterpretazzjoni fil-kuntratt. Il-kuntratt ma jħawdekx jekk tarah, ma tgħidx li m’hemmx targets, jew m’hemmx il-prezz, m’hemm xejn nieqes fih. 

ONOR. CHRIS SAID: X’targets huma? Dan ma fihx targets. 

IS-SUR PAUL BUGEJA: Iva, hemm in-nurmu ta’ flights li jridu jagħmlu. 

ONOR. CHRIS SAID: Fejn? 

IS-SUR PAUL BUGEJA: Fi klawsola minnhom. In-numru ta’ flights li jagħmlu huma inġenerali biex ikollok l-exposure tal-brand għax jekk jagħmlu flight waħda l-exposure tkun mod, mentri jekk jagħmlu mija l-exposure tkun mod ieħor. 

ONOR. CHRIS SAID: L-uniku requirement fil-kuntratt kien in-numru ta’ flights li riedu jagħmlu to any airport fid-dinja, mhux lejn Malta. 

IS-SUR PAUL BUGEJA: As a minimum. 

IĊ-CHAIRPERSON: Sur Bugeja, kundizzjoni fundamentali fil-kuntratt hija to “provide quarterly invoices together with visuals, publications, social media coverage and reporting”.  L-ewwel nett l-invoices ma kenux joħroġu quarterly. Min kien responsabbli biex jara li jsir dan? 

IS-SUR PAUL BUGEJA: Jekk ngħidlek li kellna team ta’ finance and marketing li kienu konoxxenti ta’ dak il-kuntratt tgħidli li se nwaħħal f’ħaddieħor, imma l-verità hi li jien ma kontx waħdi, imma konna team. 

IĊ-CHAIRPERSON: If you ask me, it’s not right li twaħħal f’ħaddieħor. 

IS-SUR PAUL BUGEJA: Għalhekk qed ngħidlek! 

IĊ-CHAIRPERSON: Għax dalwaqt inwaħħlu fl-iskrivan issa!
IS-SUR PAUL BUGEJA: Jekk inti qed tfittex it-tort ta’ min hu, ultimately tista’ twaħħal fija bħala s-CEO. 

IĊ-CHAIRPERSON: M’iniex qed ngħidlek li qed infittex ta’ min hu t-tort. 

IS-SUR PAUL BUGEJA: Kienet ċara li qiegħed tistaqsi ta’ min hu t-tort. 

IĊ-CHAIRPERSON: Sur Bugeja, jien qed ngħidlek li kien hemm element ta’ recklessness.  A fundamental f’dan il-kuntratt huwa li l-invoices joħorġu quarterly, u jkunu ppreżentati flimkien ma’ “visuals, publications, social media coverage and reporting”. Dak li għandna huwa invoices li mhumiex issued quarterly, u agħar minn hekk, l-invoices huma ppreżentati mingħajr dokumentazzjoni għax fuqhom stess hemm miktub “as per attached - supporting documentation to follow”. Għax dan il-kuntratt jagħmel sew li jgħid li mhux se jħallas €1.5 miljun għalxejn, u suppost se jivvettja u jgħid kif se jivvettja, billi jkun hemm il-videos u l-gazzetti mal-invoices. Issa minn dan kollu ma sar xejn, u tant ma sar xejn li jgħid li ma sar xejn, u agħar minn hekk, l-invoices ma joħorġux quarterly. Kif jista’ jkun li ġara hekk? 

IS-SUR PAUL BUGEJA: L-invoices joħorġu quarterly imma l-pagament kellu jkun one time. 

IĊ-CHAIRPERSON: Jiġifieri qed tgħid li hemm invoices oħrajn? 

IS-SUR PAUL BUGEJA: It-timing tal-inovices qiegħed hekk, jiġifieri kif tiġi l-invoice mhux kif titħallas. 

ONOR. CHRIS SAID: Jekk fil-kuntratt stess hemm kontradizzjoni...  Il-kuntratt min ivvettjah? 

IĊ-CHAIRPERSON: Sur Bugeja, biex nagħtik idea, hawn invoice maħruġa f’Ġunju u oħra maħruġa f’Lulju. 

IS-SUR PAUL BUGEJA: Dawk l-ewwel tnejn. 

IĊ-CHAIRPERSON: Imma jekk il-kuntratt iswed fuq l-abjad jgħid “invoices issued quarterly with supporting documentation” u addirittura toħroġ invoice mhux quarterly – u dawn huma invoices li jammontaw għal għexieren ta’ eluf ta’ ewro – mingħajr dokumentazzjoni, xorta tgħid no regrets? Xorta qisu ma ġara xejn? Għax hekk weġibtu lill-Onor. Bartolo! Jien almenu stennejt li għallinqas tgħidli li misskom qgħadtu aktar attenti, imma li tgħid no regrets meta fattwalment għandkom breach manifest tal-klawsoli tal-kuntratt... 

IS-SUR PAUL BUGEJA: Inti qed tgħid għall-amministrazzjoni tiegħu. 

IĊ-CHAIRPERSON: Dwar l-amministrazzjoni tiegħu għandi ħafna mistoqsijiet, u qed nispjegalek għalfejn iqumu l-mistoqsijiet, m’iniex qed nitfa’ bl-addoċċ; għandna invoices issued on a monthly basis without the documentation. 

ONOR. CHRIS SAID: Fl-ewwel sena. 

IĊ-CHAIRPERSON: Imbagħad fis-snin ta’ wara hemm inovice għal €1.5 miljun mingħajr documentation, ejja ħa mmorru! 

IS-SUR PAUL BUGEJA: Le, id-documentation kienet tiġi. 

IĊ-CHAIRPERSON: Le, hemm “documentation to follow”, jiġifieri bid-dikjarazzjoni. 

IS-SUR PAUL BUGEJA: Hemm “to follow” għax ħafna drabi jkun hemm soft copies ta’ dik l-informazzjoni. 

ONOR. CHRIS SAID: Attent x’inti tgħid. 

IS-SUR PAUL BUGEJA: Għaliex? 

ONOR. CHRIS SAID: Għax ma setgħetx tingħata d-dokumentazzjoni għax il-pagament sar bil-quddiem. 

IS-SUR PAUL BUGEJA: Id-dokumentazzjoni tingħata b’lura. 

IĊ-CHAIRPERSON:  Tant hu hekk li, fl-authorisation form hemm “marketing and advertising services 2017” u addio dokumentazzjoni u addio riferenza għal klawsola 4.1!  Spjegali ftit. 

IS-SUR PAUL BUGEJA: Jekk qed titkellem fuq li ma mxejniex eżattament mal-kuntratt, ngħidlek li huwa stat ta’ fatt, imma ma jfissirx li r-riżultat li ta dan il-kuntratt… Jiġifieri jekk qed tgħid fuq l-amministrazzjoni tal-kuntratt u jekk ġewx followed il-klawsoli eżattament… 

IĊ-CHAIRPERSON: Jiġifieri issa qed naċċettaw li ma ġiex followed. 

IS-SUR PAUL BUGEJA: Huwa ovvju, m’hemmx x’taċċetta. 

IĊ-CHAIRPERSON: Allura it begs the question:  Huwa tajjeb li ma ġiex segwit il-kuntratt?  Dan għedtu inti mhux jien. 

IS-SUR PAUL BUGEJA: Ma ġiex followed to the point li ma kienx hemm invoice quarterly  imma... 

IĊ-CHAIRPERSON: Imma huwa good governance li ġara hekk? To put it mildly. 

IS-SUR PAUL BUGEJA: Hija teknikalità; minflok tirċievi kont wieħed wieħed, tirċevih f’daqqa. Jekk inti qed tgħid li ma rċevejnihx bl-eżatt skont il-ftehim, allura int korrett. 

IĊ-CHAIRPERSON: Jiġifieri għalik hija teknikalità li invoice kellha toħroġ quarterly u ħarġet kull xahar, u hija teknikalità li l-invoice m’għandhiex supporting documentation magħha? Jekk qed tgħid hekk, mhux problema, inħallu lin-nies jiġġudikaw. 

IS-SUR PAUL BUGEJA: Li ma jkunx hemm supporting documentation mod, u li l-invoice ma tiġix kull quarter imma tiġi kull sena, huwa mod ieħor. 

IĊ-CHAIRPERSON: Jien qed nagħmillek osservazzjoni fuq iż-żewġ punti; li suppost joħorġu  quarterly imma ma kenux joħorġu quarterly u, aktar importanti minn hekk, li kellu jkun hemm id-dokumentazzjoni. 

IS-SUR PAUL BUGEJA: Li ġiet wara. 

IĊ-CHAIRPERSON: Imma jien qed ngħidlek li rajt id-documentation kollha... 

IS-SUR PAUL BUGEJA: Imma d-documentation dejjem ġiet. 

IĊ-CHAIRPERSON:  Il-kuntratt jgħid li “VistaJet shall provide quarterly invoices together with visuals, publications, social media coverage and reporting justifying the expenditure”. Imbagħad qed nifhem li l-ġustifikazzjoni, minħabba l-famuż branding, hija li jkollna intervista fuq CNBC – fejn ma tissemmhiex Malta – intervista mal-Ministru fuq Bloomberg – li qatt ma saret – u intervista maċ-Chairman tal-kumpanija biex jagħmel launching ta’ Malta fuq Bloomberg u CNBC – li qatt ma saret.  Ġew ippreżentati intervisti li saru maċ-Chairman tal-kumpanija fuq media barra minn Malta, però f’dawn l-intervisti kollha la semma lil Malta, la semma lil Malta bħala destinazzjoni, u lanqas semma l-fatt li VistaJet irreġistrat il-kumpanija tagħha f’Malta. Jien ngħid li dak mhux xogħol l-MTA li tippromwovi l-industrija. (Interruzzjonijiet) Onor. Zrinzo Azzopardi, ħu l-briga u oqgħod isma’ dawn l-intervisti qabel torqod, u jekk issib li Malta hija msemmija ejja hawnhekk għedilna li sibtha u jien inbaxxi rasi u ngħid li sibtha, no problem. 

ONOR. CHRIS SAID: Jien smajthom kollha u nista’ ngħid li qatt ma semmiha lil Malta.  U ppreżentahom hu stess bħala prova li għamel il-marketing lil Malta, il-branding ta’ Malta! Irid ikollok… Imma ħalli issa ngħaddi fuq item ieħor li huwa r-rents payable. 

Ġejna ppreżentati b’lista tal-kirjiet ta’ premises li għandha l-MTA, li jinkludu uffiċini f’sitt pajjiżi barra minn Malta u ħames postijiet f’Malta. Ħalli nagħtik il-lista u nitolbok tgħidli jekk hemmx minnhom li saru fi żmienek. 

IS-SUR PAUL BUGEJA:  SmartCity, l-Imrieħel u l-Imsida. 

ONOR. CHRIS SAID: Intom irrelokajtu l-headquarters tal-MTA mill-Belt Valletta għal SmartCity.  Naqblu? 

IS-SUR PAUL BUGEJA: Naqblu. 

ONOR. CHRIS SAID: Saret wara open call jew permezz ta’ trattattivi diretti ma’ SmartCity? 

IS-SUR PAUL BUGEJA:  Bħala Awtorità jien kont ġejt infurmat li fejn jidħlu kirjiet ta’ premises ma kellniex obbligu li nagħmlu sejħa, imma stajna nagħmlu dealings diretti. 

ONOR. CHRIS SAID: Min infurmak? 
IS-SUR PAUL BUGEJA: Il-procurement manager tiegħi u tani d-dettalji ta’ x’inhi l-procurement legislation. Però aħna xorta ridna naraw is-suq... 

ONOR. GLENN BEDINGFIELD: Dan kontra SmartCity!? 

ONOR. CHRIS SAID: Mela għax nistaqsu int tinterpretaha li qed ngħidu kontra SmartCity!? Aħna qed nistaqsu xi proċess intuża biex intagħżlet SmartCity. 

ONOR. STEFAN ZRINZO AZZOPARDI: U hu qed iwieġeb. 

ONOR. CHRIS SAID: Taħseb ħażin wisq, Onor. Bedingfield.  Sinjal li hekk taħdmu la taħseb hekk għax jien ma ħsibtx hekk. 

ONOR. STEFAN ZRINZO AZZOPARDI: Imma għaliex dawn l-insinwazzjonijiet? 

ONOR. CHRIS SAID: Mhux hu qalli li qed naħseb kontra SmartCity! Ovvja li le! 

ONOR. STEFAN ZRINZO AZZOPARDI: Għax peress li attakkajtu investiment ieħor li ġie fi żmienkom... 

ONOR. CHRIS SAID:  Jien qed nistaqsi xi proċess intuża. 

IS-SUR PAUL BUGEJA: Kif għedtlek, jien kont ġejt infurmat li m’għandniex obbligu li nagħmluha imma xorta konna ħriġna... 

ONOR. CHRIS SAID: Minn min ġejt infurmat? 

IS-SUR PAUL BUGEJA: Mill-procurement manager. 

ONOR. CHRIS SAID: X’jismu? 

IS-SUR PAUL BUGEJA: Patrick, insejt x’kunjomu. 

ONOR. CHRIS SAID: Jaħdem l-MTA? 

IS-SUR PAUL BUGEJA: Iva. Minn hemmhekk xorta ħriġna sejħa u rajna x’hemm fis-suq. Ridt nagħmel assessment ta’ x’jeżisti fis-suq u kien hemm tliet sottomissjonijiet li kienu jinkludu SmartCity, proprjetà f’Birkirkara u oħra f’Ħal Qormi. 

ONOR. CHRIS SAID: Id-deċiżjoni ħadtha inti jew il-Bord tal-MTA? 

IS-SUR PAUL BUGEJA: Il-Bord tal-MTA kien infurmat imma ma ħax id-deċiżjoni. 

ONOR. CHRIS SAID: Mela ħadtha inti. Evalwajt inti bin-nies tiegħek u ddeċidejt inti. Għedtilna wkoll li fi żmienek kien hemm ukoll tal-Imrieħel, li għedtilna li hija main store. Xi tfisser main store? 

IS-SUR PAUL BUGEJA: L-Awtorità għandha diversi stocks ta’ printed brochures u materjal ieħor ta’ marketing u dan jinżamm hemmhekk. Isiru wkoll distributions qabel kull fiera prinċipali... 

ONOR. CHRIS SAID: Dan kien isir f’post ieħor u biddiltu l-post għax għalqet il-kirja? 

IS-SUR PAUL BUGEJA: Le, kienet għalqet il-kirja u saret diskussjoni diretta mas-sidien dwar jekk inċaqilqux minn hemmhekk jew nagħmlux renewal. 

ONOR. CHRIS SAID:  Jiġifieri kontu diġa hemmhekk u ddeċidejtu li aħjar titkellmu mas-sid u trattajtu miegħu. Żdied il-prezz tal-kirja jew naqas? 

IS-SUR PAUL BUGEJA: Żdied. 

ONOR. CHRIS SAID: Żdied b’mod drastiku? M’hemmx għalfejn tagħtina ċifri eżatti. 

IS-SUR PAUL BUGEJA: Dan ilu ħames snin u dak iż-żmien il-kirjiet f’Malta kienu telgħu ħafna u kien hemm request għal żieda, però niftakar li kien raġonevoli mas-suq. 

ONOR. CHRIS SAID: Fiż-żewġ każijiet, ta’ SmartCity u l-Imrieħel, taf għalkemm żmien sar il-ftehim? 

IS-SUR PAUL BUGEJA: Ta’ SmartCity konna għamilnih għal għaxar snin, erba’ snin defermo u s-sitta l-oħra di rispetto, u l-ieħor għal ħames snin. 

ONOR. CHRIS SAID: U l-aħħar wieħed li sar fi żmienek huwa The Lodge Msida Valley, Msida għall-ammont ta’ €47,000. Għidilna l-istess li għedtilna fuq il-premises l-oħra, biex ma noqgħodx nerġa’ nagħmel l-istess mistoqsijiet. 

IS-SUR PAUL BUGEJA: Dak kien kuntratt li kien ilu għaxar snin bl-istess renta, u meta ġie għar-renewal is-sid ried jiddiskuti r-renta. 

ONOR. STEFAN ZRINZO AZZOPARDI:  Jiġifieri bħala post kien intgħażel għaxar snin qabel. 

IS-SUR PAUL BUGEJA: Iva. 

ONOR. GLENN BEDINGFIELD: Jiġifieri minn meta kien ilu mikri? 

IS-SUR PAUL BUGEJA: Mill-2007. Kienet renta fissa għal għaxar snin sħaħ mingħajr żieda, u meta għalqet, ovvjament is-sid ried jara kif kienu r-renti fis-suq dakinhar, fl-2017, u tkellimna fuq renta ġdida.  M’għandix il-figuri eżatti imma niftakar li kellna diversi comparisons li kienu juru li meta wieħed iqis id-daqs tiegħu, il-fatt li għandu parking spaces u żewġ sulari, kienet tiġi madwar €100 kull metru kwadru fis-sena. 

ONOR. CHRIS SAID: Il-ftehim ġdid sar fuq €47,000 fis-sena. U għall-għaxar snin ta’ qabel kemm kien fis-sena? 

IS-SUR PAUL BUGEJA: Jekk niftakar tajjeb kien madwar €20,000, imma ma ninsewx li kien sar fl-2007 u kien bi prezz fiss għal għaxar snin. 

ONOR. CHRIS SAID: Jiġifieri kien hemm għaxar snin fejn kienu qed jitħallsu €20,000 fis-sena u fl-2017 dħaltu f’kuntratt ġdid. Għal kemm snin? 

IS-SUR PAUL BUGEJA: Għal għaxar snin fissi. 

ONOR. CHRIS SAID: Jiġifieri jibqa’ dejjem €47,000? 

IS-SUR PAUL BUGEJA: Iva, m’hemmx żidiet.  Per square metre huwa madwar €100, li jekk tqabblu mas-suq... 

ONOR. CHRIS SAID: Sar xi rapport fuqu? 

IS-SUR PAUL BUGEJA: Rapport f’liema sens?

ONOR. CHRIS SAID: Għax inti għedt li għamiltu studju fuq kemm kienet il-kera fis-suq – sewwa għamiltu u hekk kellkom tagħmlu – u allura nassumi li hemm xi rapport għax dan ma tagħmlux f’moħħ xi ħadd imma jsir bil-miktub minn xi ħadd. Xi ħadd għamel rapport? 

IS-SUR PAUL BUGEJA: Kien hemm rapport imma m’għandix availability tiegħu. 

ONOR. CHRIS SAID: Tiftakar min għamlu? 

IS-SUR PAUL BUGEJA: L-amment li għandi hu li kellna, jew il-Financial Controller, jew il-Purchasing Officer li għamel ċerta riċerka. 

ONOR. CHRIS SAID: Il-Financial Controller fix-xhieda tiegħu qalli li ma daħal f’xejn f’dan kolu. 

IS-SUR PAUL BUGEJA: Iva, smajtu jgħidha dik, imma l-memorja tiegħi hi li kien involut, issa jekk hux fil-kuntratt, jew fir-riċerka, jew permezz tan-nies tiegħu, ma niftakarx, imma jekk hemm bżonn nindaga u nipprovdi aktar informazzjoni direttament, jew through the Committee. 

ONOR. CHRIS SAID: Intom għamiltu sew kif imxejtu, biex ma ninftehimx ħażin, imma qed nagħmillek dawn il-mistoqsijiet...  Inti kont a konjizzjoni li dan il-fond huwa ta’ nies li jiġu miċ-Chairman tal-Awtorità? 

IS-SUR PAUL BUGEJA: Ma kontx naf mill-bidu, imma at one stage sirt naf, però bir-rispett kollu għalija kien irrilevanti. 

ONOR. CHRIS SAID: Meta sirt taf? 

IS-SUR PAUL BUGEJA: Naħseb li kien waqt in-negozjar. 

ONOR. CHRIS SAID: Mela waqt in-negozjar sirt taf li din kienet persuna qrib iċ-Chairman tal-Awtorità. Meta jiġri hekk trid toqgħod iżjed attent biex l-affarijiet isiru aħjar. X’għamilt inti biex ikun hemm aktar trasparenza f’dan il-kuntratt? 

IS-SUR PAUL BUGEJA: Jekk niftakar tajjeb kont tkellimt maċ-Chairman. Hu dejjem kien jinsisti li ma jidħolx f’dawn it-tip ta’ agreements... 

ONOR. CHRIS SAID: Rightly so. 

IS-SUR PAUL BUGEJA: Konna rajna kif kien is-suq dak iż-żmien.  Il-fatt li konna diġà qegħdin hemmhekk bħala Awtorità, kellna l-ispazju adegwat u anke kien hemm xogħol li kellu jsir biex jittejjeb il-post… 

ONOR. CHRIS SAID: Dak għedtulna diġa. Issa jien qed nistaqsi fuq dak li għedtilna li waqt in-negozjar inti ġejt a konjizzjoni li hemm parentela bejn iċ-Chairman tal-Awtorità – li ma jfissirx li għax is-sid jiġi minnu m’għandux dritt jikri –... 

IS-SUR PAUL BUGEJA: Hu kien hemm diġà. 

ONOR. CHRIS SAID: Iva, imma issa qed nitkellmu fuq li nirduppjaw u nofs il-prezz tal-kirja. Biex kollox ikun above board tlabt li jsir rapport bil-miktub biex l-affarijiet ikunu ċari u  trasparenti, fis-sens li l-kirja kienet diġà teżisti, il-post fih l-ispazju tajjeb, iż-żieda fil-kirja hija raġonevoli, eċċ., ħalli inti jkollok il-konfort…? 

IS-SUR PAUL BUGEJA:  Niċċekkja. Niftakar li kien hemm anke persuna oħra li kienet qed tara l-istruttura...

ONOR. CHRIS SAID: Imma taf jekk sarx rapport? 

IS-SUR PAUL BUGEJA: Iva, sar imma ma kontx ippreparat... 

ONOR. CHRIS SAID: Għax il-Financial Controller qal li hu ma kien involut f’xejn. 

IS-SUR PAUL BUGEJA: Kellna persuna oħra, l-Inġinier Kevin Fsadni, li kien qed jara l-istruttura tal-post minħabba li kien hemm diskussjoni dwar li l-post għandu jikber, li flimkien konna morna naraw il-post, rajna fejn jista’ jikber u tkellimna mas-sid direttament. 

ONOR. CHRIS SAID: Kiber fil-fatt jew żammejtu l-istess spazju? 

IS-SUR PAUL BUGEJA: Sakemm kont hemmhekk jien le, imma wara ma nafx. Kien se jikber mhux bħala parti mir-renta, jiġifieri kellu jagħmel xi żvilupp ieħor maġenbu jew qrib tiegħu.  Ma kenitx bħala parti mill-kundizzjoni. 

ONOR. CHRIS SAID: Jiġifieri l-kirja ta’ €47,000 kienet għall-premises li kienu qed jinkrew qabel b’€20,000.  

IS-SUR PAUL BUGEJA: Iva. 

ONOR. CHRIS SAID: Intom iddiskutejtu jekk kienx hemm il-possibilità li l-post jikber, tieħdu aktar spazju, u jekk mbagħad tiġu biex tieħdu iżjed spazju terġgħu tiddiljaw… 

IS-SUR PAUL BUGEJA: Le, kien hemm veranda li stajna nagħmluha uffiċċju imma kienet parti mir-renta għax kienet parti mill-ispazju li kellna. 

ONOR. CHRIS SAID:  U jekk joħroġ il-permess stajtu tużaw dan l-ispazju. Taf min għamlu r-rapport finali fuq din il-kirja? 

IS-SUR PAUL BUGEJA: Niċċekkja d-dettall u nerġa’ niġi lura, imma żgur li kien hemm Kevin Fsadni li flimkien miegħu konna qegħdin niddiskutu l-istruttura u dan il-proġett. 

ONOR. CHRIS SAID: Mela inti se tara min kien involut u ġġibilna kopja tar-rapport li sar fuq din l-istruttura. Fuq il-kirjiet m’għandix aktar domandi.  Ħalli ngħaddi issa għar-route development. 

Mill-accounts li ġew ippreżentati, il-baġit tal-Awtorità fi żmienek żdied b’mod konsiderevoli minħabba l-vot tar-route development.  Pereżempju, minkejja li fl-2017 kienu ntnefqu kważi €33 miljun fuq route development inti, jew l-Awtorità, imma inti kont is-CEO, għas-sena ta’ wara kont qed tibbaġittja €27 miljun, jiġifieri €6 miljun inqas. X’kienet ir-raġuni li għall-2018 kont qed tibbaġittja €6 miljun inqas mill-2017 fuq route development? 

IS-SUR PAUL BUGEJA: Ħa nitkellem inġenerali għax id-dettalji ta’ dak iż-żmien m’għandix. Fil-kuntratti f’dak li għandu x’jaqsam ma’ route development dejjem kien hemm il-prinċipju li nkabbru imma jekk jista’ jkun nagħmlu enfasi aktar fuq ix-xitwa, u fuq ix-xitwa r-rati kienu jkunu inqas. Tinsiex ukoll li dak li titlob mhux dejjem se jiġi aċċettat u allura dejjem kien hemm dak il-margin li jekk jiġi business li trid tieħu bilfors tagħmel supplementary request ħalli l-ewwel sottomissjonijiet ikunu in line mal-baġit oriġinali mhux mal-actual. Jekk tħares lejn l-2016 tara li l-baġit oriġinali kien inqas, imbagħad tlabna supplementary. Imbagħad, fl-2017 għamilna l-pjan tagħna u għamilna r-rikjesti, li kienu jinkludu ċerti rotot, li jista’ jkun ma kellhomx marketing plan magħhom għax inti mhux dejjem tagħmel marketing plan magħhom. 

ONOR. CHRIS SAID: Però dawn ir-rotot ma tiftehimx dwarhom mil-lum għal għada, jiġifieri l-ebda linja tal-ajru m’int se tagħmel ftehim magħha u l-għada tibda rotta, imma jsiru xhur bil-quddiem. 

IS-SUR PAUL BUGEJA:  Normalment ir-rotot tas-sajf ikunu lesti minn Ottubru tas-sena ta’ qabel.  Imma tinsiex li huma jieħdu l-opportunità, jekk jaraw opportunità ta’ rotta jistgħu jimmobilizzaw ajruplani malajr, għalkemm mhux kollha l-istess. 

ONOR. CHRIS SAID:  Jiġifieri għall-maġġoranza kbira tar-rotot tax-xitwa, tar-rebbiegħa u tas-sajf 2018 kont diġà kuntrattajthom jew għamilt il-ftehim dwarhom fl-2017. 

IS-SUR PAUL BUGEJA: Fil-maġġor parti iva imma, kif qed ngħid, dejjem jibqa’. 

ONOR. CHRIS SAID: Mela kif tispjega li minn baġit ta’ €27 miljun fl-2018 in-nefqa telgħet għal €33 miljun, jiġifieri €11-il miljun iżjed, persentaġġ ta’ aktar minn 30%? 

IS-SUR PAUL BUGEJA: Irrid nara r-rotot ġodda li kien hemm. 

ONOR. CHRIS SAID:  Il-lista tar-rotot ġiet ippreżentata lil dan il-Kumitat u nista’ ngħidlek li m’hemmx xi differenza kbira fl-ammont ta’ rotot għax… Taf kemm kien l-ammont ta’ rotot totali fl-2017? 

IS-SUR PAUL BUGEJA: M’għandix  idea. 

ONOR. CHRIS SAID: Ir-rotot huma waħda mill-aktar affarijiet importanti fit-turiżmu. 

IS-SUR PAUL BUGEJA:  Imma rotot totali f’liema sens? Kemm baġit?  Kemm rotot? Ma niftakarx dak id-dettall. Jekk tgħidli nagħmel riċerka fuqha biex inġib id-dettalji faċli, imma tant għaddew affarijiet...

ONOR. CHRIS SAID:  Pereżempju, fl-2018 – u f’idejja għandi d-dokument li kien tana l-Financial Controller –... 

IS-SUR PAUL BUGEJA: Jien ma kellix kopja tiegħu. 

ONOR. PAUL BUGEJA: Sur Bugeja, meta kont CEO, ir-route development kienet waħda mill-aktar affarijiet importanti? 

IS-SUR PAUL BUGEJA: Iva. 

ONOR. CHRIS SAID: Għax ovvjament aktar ma tiżviluppa rotot lejn Malta... 

IS-SUR PAUL BUGEJA: Imma ma nistax niftakar mill-memorja d-dettall li qed titlobni. 

ONOR. CHRIS SAID: Agħtini ċans. Mela r-route development kienet waħda mill-aktar affarijiet importanti għax ovvjament aktar ma jkollok ajruporti connected ma’ Malta, u aktar ma jkollok flights ġejjin lejn Malta aktar ikun hemm il-possibilità ta’ tkabbir fit-turiżmu. Dak huwa l-underlying concept tar-route development. Allura jekk din kienet waħda mill-aktar affarijiet importanti, ma tistax tgħidilna, pereżempju, kemm-il rotta ġdida daħlet bejn l-2016 u l-2017 u bejn l-2017 u l-2018? 

IS-SUR PAUL BUGEJA: Inkun prużuntuż jekk nagħtik informazzjoni off the cuff. X’nista’ ngħidlek aktar minn hekk? 

ONOR. GLENN BEDINGFIELD: Suppost il-persuna responsabbli minn dan ix-xogħol se tixhed; ilha tistenna xi żewġ seduti. Possibbli li ma daħħalthiex f’rasek din daqskemm ilhom jgħidulna? 

ONOR. CHRIS SAID:  Ara għandix raġun nirrispondik kif nirrispondik! 

ONOR. STEFAN ZRINZO AZZOPARDI: Imma għandu ħarira raġun! 

ONOR. CHRIS SAID: Le, m’għandux raġun. 

ONOR. GLENN BEDINGFIELD: Biex ftakartha jien! Issa jiena ħdejk... 
ONOR. CHRIS SAID: Sur Bugeja, fl-2018 kien hemm 111-il rotta li żdiedu għal 123 rotta, jiġifieri żdiedu bi 12-il rotta imma l-baġit żdied minn €37 miljun għal €48 miljun, jiġifieri żdied bi €11-il miljun, aktar minn 25%. (Interruzzjonijiet) Qed nistaqsih ħa jispjegali! X’inhi r-raġuni għal dawn iż-żidiet? 

IS-SUR PAUL BUGEJA: Trid tara fejn l-aktar konna qegħdin nindirizzaw it-tkabbir tagħna bejn sena u oħra fil-marketing li konna qegħdin nagħmlu flimkien mal-linji tal-ajru.  Trid tara wkoll fejn trid tagħmel aktar investiment fejn jidħol il-marketing u trid tara liema airlines hemm, jekk humiex airlines ġodda jew airlines li kienu diġà stabbiliti. Jiġifieri din mhijiex risposta li nista’ nagħtihielek issa, imma rridu naraw il-parametri kollha għax f’dik is-somma għandek numru ta’ parametri li huma inherent, jiġifieri jekk huwiex sajf, jew huwiex xitwa, jekk hijiex linja tal-ajru ġdida, eċċ.  Jiġifieri hemm spjegazjoni tagħhom.

ONOR. CHRIS SAID: Proportionally dan il-kważi €50 miljun fuq route development minn baġit tal-Awtorità ta’ €80 miljun, jiġifieri qed ngħidu li aktar min-nofs il-baġit huwa għar-route development...  M’aħniex qegħdin nikkontestaw li r-route development mhux importanti, imma l-qabża kbira li kien hemm fl-ammonti mhumiex proporzjonalment mal-ammont ta’ rotot ġodda li nfetħu lejn Malta. Mill-memorja tiegħek ta meta kont inti CEO, taf tgħidilna proporzjonalment dawn il-€50 miljun kif kienu jinqassmu bejn l-airlines? Jiġifieri 30%  Ryanair, 10% EasyJet, 25% Air Malta. Dawn il-persentaġġi qed nivvintahom biex ħadd ma jeħodhom li huma veri. 

IS-SUR PAUL BUGEJA: Jekk nagħtihomlok inkun qed nivvintahom ukoll. 

ONOR. CHRIS SAID: Imma taf kif kienu jinqassmu? 

IS-SUR PAUL BUGEJA: Insib id-dettalji jew nitlob lill-MTA.

IĊ-CHAIRPERSON: Onor. Said, waslu l-4:00 p.m. Tista’ forsi tgħidli jekk baqagħlekx ħafna iżjed domandi? 

ONOR. CHRIS SAID: Nistgħu naġġornaw u niltaqgħu darb’oħra. 

IĊ-CHAIRPERSON: Mela naġġornaw hawnhekk.  Sur Bugeja, jien nixtieq nitolbok tgħaddilna kopja tal-kuntratti oriġinali li ġew imġedda. Dan il-Kumitat għandu fil-pussess tiegħu l-kuntratti li hemm in vigore bħalissa. Qed nifhem li numru minn dawn il-kuntratti kienu kuntratti li...

ONOR. GLENN BEDINGFIELD: Imma għandu aċċess għalihom? 

IĊ-CHAIRPERSON: Għandek aċċess għalihom? 

IS-SUR PAUL BUGEJA:  Le. 

ONOR. CHRIS SAID: Mela nistaqsu lil Leslie Vella jew liċ-Chairman. Jekk tagħtuni żewġ minuti nagħlaq mas-Sur Bugeja biex ma jkollux għalfejn jerġa’ jitla’ jixhed.

ONOR. STEFAN ZRINZO AZZOPARDI: Imma xorta jrid jissottometti l-informazzjoni li tlabtuh. 

ONOR. CLAYTON BARTOLO: Dejjem jekk għandu aċċess għaliha. 

ONOR. CHRIS SAID: Fil-kas ikun jista’ jibgħatha elettronikament. Ħalli ngħaddi għall-events. Tista’ tgħidilna fi żmien li kont CEO inti min kien responsabbli mill-events u x’kien il-baġit? 

IS-SUR PAUL BUGEJA: Fil-bidu kien hemm Edward Zammit, li għamel sa nofs l-2017, u wara ġie Lionel Gerada. 

ONOR. CHRIS SAID: Meta beda Lionel Gerada? 

IS-SUR PAUL BUGEJA: F’Lulju 2017. 

ONOR. CHRIS SAID: Kif żdied taħtek il-baġit tal-events? 

IS-SUR PAUL BUGEJA: Il-baġit tal-events fl-2017 kien madwar €2 miljun u fl-2018 ma kontx hemm jien. 

ONOR. CHRIS SAID: Taħt liema vot qiegħed? 

IS-SUR PAUL BUGEJA: Hemm vot li qabel kien jaqa’ taħt il-Ministeru għax l-Isle of MTV kellu baġit għalih, imbagħad kien hemm il-baġit tagħna.  L-Isle of MTV mhuwiex parti miż-€2 miljun, huwa separat. 

ONOR. CHRIS SAID: Fiż-żmien li inti kont CEO kif kien jiġi deċiż liema għandhom ikunu dawk l-events li kellhom jiġu supported?  L-ewwel  nett liema kienu l-events organizzati direttament mill-MTA fi żmienek? 

IS-SUR PAUL BUGEJA: Kien hemm il-Fireworks Festival, il-Choir Festival u l-George Cross Commemoration. 

ONOR. CHRIS SAID: Jiġifieri dawk huma t-tliet events li kienu jiġu organizzati direttament mill-MTA. 

IS-SUR PAUL BUGEJA: U konna nieħdu responsabilità tagħhom mill-bidu sal-aħħar. 

ONOR. CHRIS SAID: Inkluż il-procurement tagħhom? 

IS-SUR PAUL BUGEJA: Iva. 

ONOR. CHRIS SAID: Illum il-Choir Festival m’għadux isir. 

IS-SUR PAUL BUGEJA: Ma nafx, li naf hu li dan il-festival kien isir kull sentejn u konna qegħdin niddiskutu jekk nagħmluhx kull sena. 

ONOR. CHRIS SAID: Imbagħad hemm events li jiġu organizzati minn terzi persuni imma l-MTA tisponsorjahom. 

IS-SUR PAUL BUGEJA: Part sponsorship. 

ONOR. CHRIS SAID: U f’xi każijiet kontu tagħtu persentaġġ qawwi u f’xi każijiet oħra kont tagħtu persentaġġ żgħir mill-ispejjeż tal-event. Min kien jiddeċiedi l-ammont li għandu jingħata? 

IS-SUR PAUL BUGEJA: Kellna kumitat li fuqu kien hemm rappreżentant li kien jintbagħat mill-Ministeru, Leslie Vella u jien.  Jidhirli li aħna t-tlieta konna. 

ONOR. CHRIS SAID: Jiġifieri kienu jiġu t-talbiet quddiemkom u intom tiddeċiedu u nassumi li kellkom kriterji. 

IS-SUR PAUL BUGEJA: Iva, kellna kriterji u eventwalment, meta ġie Edward Zammit – għax qabel ma ġie Edward Zammit, jiġifieri qabel l-2015, kienet daqsxejn aktar loose – bdejna nagħmlu kuntratt li jkun fih ċerti miri u oġġettivi speċifiċi.  Xi wħud minnhom kien ikollna niddependu mis-supplier biex jagħtina l-informazzjoni, oħrajn irridu nfittxuha aħna. 

ONOR. CHRIS SAID: Kienu jinżammu Minuti tal-laqgħat ta’ dan il-kumitat? 

IS-SUR PAUL BUGEJA: Kienu jinżammu d-deċiżjonijiet, fis-sens ta’ lil min tajna sponsorship u lil min le. 

ONOR. CHRIS SAID: Jiġifieri jekk kien hemm għaqda li għamlet talba u ġiet refused kienet tkun fil-Minuti li ġiet refused u jkun hemm ir-raġuni għalfejn ġiet refused? 

IS-SUR PAUL BUGEJA: Ma naħsibx li kien hemm daqshekk dettall għal kull waħda imma nitlob kopja tal-Minuti u niċċekkja. 

ONOR. CHRIS SAID: Min kien imexxih il-kumitat? 

IS-SUR PAUL BUGEJA: Jien. 

ONOR. CHRIS SAID: Inti kont tiffirmahom il-Minuti? 

IS-SUR PAUL BUGEJA: Iva. Ma kienx ikun hemm dan id-dettall, fis-sens ta’ għalfejn ġew refused, imma qed nitkellmu fuq ammonti ta’ kull każ li ma kenux kbar. 

ONOR. CHRIS SAID: Imma kienu jingħataw sponsorships ta’ €25,000 u anke ta’ €80,000. 

IS-SUR PAUL BUGEJA: Iva, dawk kienu jkunu ġustifikati bir-return, fis-sens ta’ kemm se jattendu turisti għall-events.  Fil-każ tal-events il-kbar konna nesiġu li jgħidulna kemm... 

ONOR. CHRIS SAID: Kellkom kriterji bil-miktub biex timxu fuqhom fir-rigward ta’ dawn l-isponsorships? 

IS-SUR PAUL BUGEJA: Hemm fil-website; konna daħħalna l-applikazzjoni u l-kriterji u min jidħol f’kull kategorija. 

ONOR. CHRIS SAID: Jekk hemm il-firma tiegħek għandek dritt għad-dokumenti u allura se nitolbok li tippreżentalna l-kriterji u l-Minuti tal-laqgħat ta’ dan il-Kumitat kull darba li mexxejtu inti u ffirmajt il-Minuti. 

IS-SUR PAUL BUGEJA:  Kollha?  Mill-bidu sal-aħħar? 

ONOR. CHRIS SAID: Iva, kollha. Mhumiex twal għax skont inti dawk li ġew approved biss ikun hemm. 

IS-SUR PAUL BUGEJA: Nitlobhom lill-MTA. 

ONOR. CHRIS SAID: Hawnhekk qegħdin nitkellmu fuq €2 miljun fis-sena. Veru li hemm minnhom €25,000 u €30,000, imma xorta huma ammonti sostanzjali. Għal-lum daqshekk domandi min-naħa tiegħi. 

IĊ-CHAIRPERSON: Nirringrazzjak, Sur Bugeja. Jekk ikun hemm bżonn li terġa’ tiġi tixhed tiġi infurmat accordingly. Fil-frattemp se tikkomunika miegħek is-Segretarja biex tgħidlek x’informazzjoni ntlabt tipproduċi sabiex tkun tista’ tiggwida ruħek. 

Il-Kumitat qed jiġi aġġornat għal ġurnata oħra b’aġenda li tiġi kkomunikata aktar ‘il quddiem. Nirringrazzjakom. 

Fl-4:04 p.m. il-Kumitat aġġorna.
